
СЭТГЭЛИЙН ДОГШИН ШУУРГА

	Ида Зобелийг төрсөн цагаас нь хайхрамж маш муу, хэдхэн хүмүүс хүрээлж байжээ.

	Идаг дөнгөж гуравхан настайд догшин зантай, үглээ гаргасан эх нь нас барж Ида бодь сэтгэлт, төвшин төлөв хүмүүс болох эцэг, түүний эгч дүү нарын асрамжид үлджээ. Ида арван нас хүрсэн хойно Уильям Зобел гуай өөр шигээ ажилсаг, анхныхаа эхнэр шиг, хэлсэн санасандаа хүрч байдаг тийм нэгэн авгайтай ханилан суужээ.

	Эр эм хоёул, орчин тойрондоо болж буй, америкийн хөнгөн гоомой, шалиг задгай байдалтай огтхон ч нийцдэггүй байлаа.

	Үдэш орой болгон гудамж зээлээр сэлгүүцэн зугаацаж, цагийг дэмий шалиглалаар нөхцөөхөөс өөр юү ч боддоггүй, энэхэн зуурын бодолт бүсгүй герман залуус нь Зобел гуайн бодлоор бол, шалиглалын хүсэлд автагдан унаж гүйцээд, бараг замаа алдахад дөхсөн хүмүүс болж тэдний энэ үймээн шуугиан нь Зобелийнханд амар төвшин байдлыг үл үзүүлэх билээ.

	Ажил төрөлгүй хормойн дон нөхөцсөн тэр залуус, танил охид бүсгүйчүүдтэй л машинаар сэлгүүцэн зугаалцгаах ч гэж жигтэйхэн!

	Эднийг иймэрхүү сул задгай байлгадаг яасан ч хайхрамж муутай эцэг эхүүд вэ дээ! Яасан ч хачин задгай, дур зоргоороо авирладаг хүүхдүүд гэгч билээ! Ийм улсыг чинь ямар шүү хүмүүс болно гэж ч хүлээж байх юм билээ!

	Зобелийн тэвчиж ядан үздэг сэтгэл шимшрэм явдлууд өдөр бүрийн сонинуудаар дүүрэн шахам гарахыг яана? Шалдан нүцгэн хүүхнүүдийн зураг. Эсвэл жааз хөгжим. Эсвэл дурлал шохоорхлын үйлдлүүд! Сургуулийн жаалууд ч халаасандаа шилтэй виски архи хийгээд явах болж. Охид, нимгэн сармай даашинз буюу эсвэл өвдгөөрөө татсан ахар банзалтай, богинохон оймс өмсөж, нүцгэн гар шилэн хүзүү нь ив ил, үсээ богинохон тайрчхаад явах болж.

	Охиноо ийм янзаар өсгөх гэж үү? Энэ үхлийн зам руу охиноо оруулах гэж үү? Яасан ч үгүй дээ! Тийм дээрээс ч Идаг хамгийн нарийн чанд дэглэм зарчмаар хүмүүжүүлсэн билээ. Мэдээжийн хэрэг, Ида хэзээ ч үс гэзгээ тайрахгүй, хэзээ ч хуурмаг, шоорхог янзаар уруул, хацраа будахгүй. Даашинз, дотуур хувцсаа, оймс, гутал, малгай тэргүүтнээ ердийн байдлаар өмсөх аж. Дүрс байдлаа алдсан зохиомж төлөвгүй, хачирхалтай гоё ганган биш боловч, энгийн төлөв байдалд зохицсон бүх юмаар хувцасладаг билээ. Сургууль дээрээ хичээлгүй бол, гэрийнхээ ойролцоо байдаг эцгийнхээ жижиг худалдааны дэлгүүрт буюу, эсвэл гэр орчныхоо ажлыг хийдэг аж.

	Ингээд, эцсийн зорилго бол нийгмийн үндэс суурийг илэрхийгээр эвдэрч, тоо томшгүй зүг төрхөө алдсан маяглалаас авран зохих боловсролыг олгох явдал билээ.

	Энэ зорилгоор Зобел хотын зарчим горимгүй, оронцог сургуулиудаас хавьгүй өөр, ариун явдал бүхий санваартан герман авгай Элизабет Хохштауферын удирдан буй, хожим олон жилийн сүүлээр германы сайн сайн хэдэн зуугаад айл гэр бүлүүдэд хүмүүжүүлэгч нэрээрээ магтагдан үнэлэгдсэн хувийн сургуулийг сонгон авч охиноо оруулав.

	Тэр сургуульд орсон цагаас нь эхлээд, сайн явдалтан болох зам руу нь оруулахаар гэргийнхэн нь өдөр тутам шалгаан асууж үнэн зөв сургамж өгөх болжээ.

	— Хурдлаарай! аравхан минут үлдээд байна. Цагийг битгий дэмий үрэгдүүл... Яагаад чи минь өнөөдөр таван минут хожимдож ирэв? Чи юу хийгээ вэ? Багш чинь саатуулав уу? Дэвтэр худалдаж авах гээгүй биз? Эхлээд яагаад гэрээрээ орсонгүй вэ? Биднээс нэг нь хамт явалцаад дэвтэр аваад өгөх байсан биш үү? Хичээл тарсны сүүлээр удаж ирвэл, аав чинь дургүйцдэг гэдгийг чи мэдэж байгаа шүү дээ... Өнөөдөр чи Уоррен чөлөөнд арван хоёр цаг, нэг цагийн хооронд юу хийж байсан бэ? Ямар нэгэн охинтой цуг байна билээ гэж аав чинь хэлсэн... Вилма Бэлет охин уу? Вилма Бэлет гэгч чинь юун охин бэ? Хаана тэр чинь суудаг юм бэ? Хэдийгээс чи түүнтэй үерхэх болсон юм бэ? Яагаад урьд өмнө нь чи түүний тухай дурсдаггүй байсан билээ? Аав чинь энэ талаар юу гэж үзэхийг чи мэдэж байгаа биз. Би аавд чинь одоо хэлэлгүй горьгүй шив. Эцэг чинь уурлах л байх даа. Чи үгийг нь дуулах хэрэгтэй шүү. Өөрийнхөө дураар загнахаар тийм том болчхоогүй байгаа шүү дээ. Аав чинь хэчнээн олон удаа чамд энэ талаар ярилаа даа гэхчлэн хойд эх нь үглэдэг байв. 

	Хэдийгээр Ида ерөөсөө гөжүүн зөрүүд зангүй зориг шийдэмгий биш боловч, харин түүнийг нөгөөх тэр дур зориг шаардагч зугаацлын явдлууд дурыг нь булаан татаад байлаа. 

	Охины сэтгэлд тод гэрэл туяагаа сацруулан дүрслэгдэж байдаг Уоррен чөлөөг, зөвхөн дайран өнгөрөнгүүтээ харах завшаан Идад тохиолддог байв. 

	Хэчнээн ч олон автомашинууд сүлжилдэн давхина вэ! Түүгээр кино зургийн газрууд, сургуулийн охидын дуурайхыг оролддог дуртай дуртай жүжигчид, дуучдын зургууд байлаа. 

	Олон хүн бужигналдаж, трамвайнууд холхилдон, хоршоо дэлгүүрүүд үргэлжилсэн гудамжаар эрэгтэй, эмэгтэй залуус инээлдэн чанга чанга ярилцацгааж явна. Залуу охид өөрсдийнхөө аальгүй явдлын ялалтын тухай болон цааших зугаацал цэнгэлийнхээ тухай мөн ч хөгжөөнтэйеэ ярилцах бөгөөд гол гудамжаар сугадалцаад, ямар ч хэрэггүй сэлгүүцэн зорчиж нэг булан тойрсноо, дахин эргэцгээх буюу явдал дундаа тольдон, эсвэл дэлгүүрийн үзэсгэлэнгийн цонхонд гоолиг нарийхан биес, шулуун эгц хөлөө харцгаахын чацуу зөрөн өнгөрөгч залуу харчуул руу зориггүйхэн харцаар өдөөсхийн алхалцгаана. 

	Идаг энэ бүхэн татахгүй байж хэрхэн болох билээ. Гэвч аравтайдаа ч, арван хоёртойдоо ч, арван дөрөвтэйдөө ч гэсэн гэрийнхнийхээ нарийн чанд дэглэм горимоос гулсан гарч чадахгүй байжээ. 

	Эцэг найман цагт дэлгүүр нээдэг учраас, өглөөний зууш яг долоо хагаст, хоёр дахь зууш арван хоёр хагаст, яг л эцгийн шаардсанаар мөч алдалгүй хооллох бөгөөд үдэш оройн цагаар Уильям Зобел гадуур дотуур энэ тэр элдэв шалдвын ажлаар хөөцөлдөх тул, зургаа хагаст бас гол хоолоо иддэг байж. Мөн Ида өдөр болгон дөрвөөс зургаа хүртэл, бас долоогоос үдшийн арав хүртэл, харин хагас сайнд бүхэл өдрөөр эцгийнхээ дэлгүүрт ажиллаж туслалцдаг байв. Өөрийнхөө шилж сонгосон найз охидоо ч гэртээ урьдаггүй, үдэшлэг наадамд ч Ида очдоггүй байлаа. 

	Идагийн сэтгэлд тохирсон охидын талаар хойд эх нь нарийн судалгаа хийж эцэгт нь ч гэсэн тэдний талаар хэлдэг байж. 

	Идагийн эх эцэг хэтэрхий ширүүн улс, охиноо гуйлт хүсэлтгүйгээр ганц алхам гадагш гаргахгүй юм гэж айл зэргэлдээх хүмүүс нь ярилцдаг байв. Хааяа эцэг эхийнхээ зөвшөөрсөн киног үзэх буюу заримдаа гэрийнхэнтэйгээ машинаар зугаацдаг аж. Идаг арван таван нас хүрсэн хойно, эцэг нь хямдхан машин худалдан авч өгчээ. 

	Орчин тойрон дахь залуус нь ямагт хөгжил баясгалантайяа байхыг Ида үзсээр харсаар байжээ. Гэрийн доторх амьдралын бүх нийц тогтнол, эцэг эхийн нь харьцаа тэр бүхэн уйтгарын зовлон, уйтай зэврүүн санагдах болжээ. Уильям Зобелийн алтан хүрээтэй шилний цаанаас гялавсхийх хүйтэн харцтай хурц цэнхэр нүд нь ааштайхан хүн дэг ээ гэмээр сэтгэлийг Идад төрүүлэхэд хүрнэ. Нямбай самнасан хар гэзэгтэй, бүдэгхэн хар нүд бүхий, уйтгартай унжуу нүүртэй яншаа авгай-хойд эх нь ч Идад таалалтай биш санагдах аж. Чухамдаа Идаг сүрхий дээрэнгүйгээр барьж байсан Зобелийн бүх сэтгэл, амьдралын зохицол нь туршлага, хашир догь санаагаар дүүрэн боловч эцэг охин хоёрыг энэ нь ойртуулахад тусалдаггүй байлаа. Үүнээс болоод, Идад эцэг нь биш, харин захирагч мэтээр санагддаг болжээ. 

	Ида мэдээжийн хэрэг, гэрийнхэнтэйгээ мэндлэлцэх, салах ёс гүйцэтгэх, мөн энэ тэр явдлынхаа тухай аймхай хүлцэнгүй байдлаар хүндэтгэн байж ярьж тайлбарладаг байлаа. 

	Айлд зочлохдоо ч, ресторанд орохдоо ч ямагт охиноо дагуулан явдаг байлаа ч гэсэн, Зобел ерөөсөө охинтой болохыг хүсдэггүй байсан учраас буюу мөн эхнэр нь ч хүний хүүхдэд төдийлөн онц биш ээр ханддаг байснаас эр эм хоёулаа аль нь ч гэсэн өсөн торниж буй охиныхоо сэтгэл санаан дахь хувьсал өөрчлөлт, амьдралыг анх удаа нүдээ нээн харж байгаад нь санаа тавьдаг, үгүй байсан дээрээс жинхэнэ эцэг эхийн хайраар хайрладаггүй, харин айлган сүрдүүлэх, өөрсдийнхөө үгэнд үг дуугүй оруулж байхыг хичээдэг байцгаав. Гэтэл эцэг болон хойд эхийн мэдээж, охин нь өдрөөс өдөрт үзэсгэлэн төгөлдөр болж байгаа нь хэзээ нэгэн цагт ямар нэгэн аюул учруулна гэдгийг тэр хоёр ойлгох болжээ. Идагийн мяндсан шар үс, тунгалаг цэнхэр нүд нь Хохштауфер эзний сургууль дахь охидын анхаарлыг аятай хөөрхнөөрөө татаж байлаа. Энэ охины бяцхан шовх хамар, жижигхэн эгдүүтэй булцгар ам, бөндгөр эрүү нь цөм нийцэн зохицжээ. Тэгэлгүй ч яах вэ, Идад толь байхгүй гэх үү дээ, 7 нас хүрсэн тэр цагаас нь жаалууд хүртэл тольдон шохоорхоогүй гэх үү дээ! Хойд эх, эцэг хоёулаа үүнийг ажигласаар байжээ. Гэвч Ида танил найз охидынхоо адил, саваагүй жаалуудтай гудамж зээлээр үерхэн зугаалахыг зүрхэлдэггүй байжээ. Учир нь гэрийн янз бүрийн ажил хийх болон эцэг Зобелийн дэлгүүрт туслалцах зэргийг охиндоо ашигтай гэж үздэг учраас, энэ бүхэн Идад хэзээ ч зав өгдөггүй байжээ. Хэрэв Идаг ямар нэгэн юманд явуулбал, цаг минут яв цав тогтоон тооцдог байв. Гэлээ ч гэсэн энэ бүх сэрэмж нь охины нүдэнд тохиолдох харц, зүрхний хүчит дэнслэлтийг хориглож чадахгүй байлаа. Залуу насны дэнсэлсэн сэтгэлийн угт нэг л учиртай биз ээ. Идаг 12-тойд, гэрээс нь хэдхэн алхмын тэртээх Уоррен чөлөө ба Трейси-стрит гудамжны булан дахь аптект содтой ус худалддаг Лоуреж Солливэн гэгч залуу эр бий болжээ. Энэ залуу, Идад ертөнц дээр хамгийн гоё сайхан хүн мэт санагджээ. Нямбайлан хагалж сайхан цагаан духан дээгүүрээ самнасан хар үс, нарийхан хөөрхөн гар (чухамдаа Идад л ингэж санагджээ), сурагчид ч тэгж гоёдоггүй хээнцэр дэгжин костюм цөм гойд оо. Охидтой ярихдаа аятайхан инээмсэглэн бэлэн үгээр хэчнээн сайхан харьцана вэ? Сургуульд очих замдаа аптекаар охид ороход тэр хүн дандаа тус бүрд нь тохирсон бэлэн үгтэй байдаг ажээ. 

	— Өдрийн мэндийг хүргэе, Делла!

	Мак-Гиннис минь сайн биз?

	Би та нарын юу хүсэж байгааг тааж мэдэж байна шүү. 

	Энэ хөөрхөн цагаан охид царайндаа зохицуулан бурамтай хөлдөөмөл сүү л авах гэж байгаа биз дээ гээд энэ залуугийн тайвнаар инээмсэглэхэд, харин Мак-Гиннис охины сэтгэл уяран санаа алдаад:

	— Цагаан охидын юунд дуртайг та их мэддэг юм шив дээ! гэв. Харин Ида заримдаа содтой ус авч уунгуутаа юм уу эсвэл, хөлдөөмөл сүү авч идэхдээ тэр залууг шуналтайяа харж яриаг нь сонсдог байжээ. Яасан ч гоё сайхан залуу вэ дээ! Арван долоотой юм гэл үү! Энэ залуу хүү, одоо ийм жаахан охин руу юунд ч харав гэнэ ч дээ, гэвч том болохоор минь... Ида маань Мак-Гиннис шиг ийм хөөрхөн болох бол уу? Ида, энэ охин шиг итгэлийг нь авч чадах бол уу? Ийм гоё сайхан залууд тоогдоно гэдэг ямар сайхан хэрэг вэ!

	Ярилцаад үзвэл энэ залуу юу гэдэг бол? Хариуд нь юу гэх юм билээ дээ би? Ида олон удаа энэ охидын оронд өөрийгөө болгон бодож, энэ залуутай төгсгөлгүй яриаг дэлгэж байгаагаар төсөөлөн бодолхийлдэг болов. 

	Гэтэл Идагийн үл мэдэгхэн сэтгэл зүрхээ өгч байсан Салливэн хүү, мөн л бусад худалдаачдын адил, түдэлгүй өөр газар шилжиж ажилласнаас дахин энд үзэгдэхээ больжээ. 

	Харин он жил өнгөрсөөр, өөр өөр залуус түр зуурын хугацаанаа анхаарлыг нь татаж, үнэн байдлаас маш хол, агаарт цамхаг байгуулж барихтай адил юмс санаа сэтгэлд нь бодогддог болсон байжээ. 

	Жишээлэхэд, Зобелийнхтай хамт нэг байр сууцад суудаг эндэх хотын захиргааны даргын хүү, цовоо сэргэлэн, авхаалж бүхий ч гэсэн үлэмжхэн хийсвэрдүү Мертон Уэбстер гэгч бол, Уоткинсын дээд сургуульд суралцагч залуу байв. Мөн ч хөөрхөн, мөн ч эелдэг хүү сэн. 

	— Найз охион! Чи яасан ч хөөрхөн охин бэ дээ! Хэрэв зөвшөөрвөл чинь чамайг бүжигт дагуулж очих сон, гэдэг байв. 

	Гагцхүү Ида даанч бага нялхаараа, мөн гэрийнхэн нь маш хэрцгий хатуу учир дэмий л сэтгэл догдлол, нүүр нь улайж толгойгоо унжуулан, тэр залуу руу харж инээмсэглэдэг байв.

	Энэ хүүгийн тухай бодол Идагийн сэтгэлд бүтэн жил хоногшин байтал, дараа нь Уолтер Стор гэгч хүү сэтгэлийг нь булаах болов. Энэ хүүгийн эцэг нь Зобелийн худалдааны дэлгүүрийн ойролцоохон орших үл хөдлөх хөрөнгөний зээллэгийн конторын эзэн юм санж. 

	Уолтер бол өндөр нуруутай, цайвар шаргал үстэй, том бөгөөд галтай сэргэлэн нүдтэй, ямагт инээмсэглэж явдаг ажээ. Мертон Уэбстер, идэш уушны дэлгүүрийн эзний хүү Лоуренс Кросс, химийн цэвэрлэгээний мастерын хүү Свен Фолберг болон бас бус ажилгүй залуустай ямагт нийлэлдэн ойр орчмын киноны газрууд хийгээд аптекийн тэндэх өнцөг хавь зогсчхоод зөрж гарсан охинуудыг шоолон даажигнадаг байж. 

	Ида маш ичимтгий ч гэсэн, өдөр болгон энэ гудамжнуудаар явж сургуульдаа очиж, ирдэг, эцгийнхээ дэлгүүрт туслалцдаг байсан учраас, эдгээр залуусыг нэр зүсээр нь таньдаг болсон байлаа. 

	Заримдаа тэд дэлгүүрт нь орж ирээд: «Энэ охин хөөрхөн болоод л байгааг харцгааж байна уу!» гэцгээн үг хаялцдаг байжээ. 

	Тэгэхэд нь Идагийн царай час улайн, наймаагаа л хийхийн мөн болно. 

	Ида, айлынхаа хүн, эцгийнхээ найз германы охин Этель Шомелоос тэдгээр залуус, охидын тухай нэлээд мэддэг байв. Эцэг Зобел гуай, Этель бол мангуу охин учраас миний Идад тохирох найз нь юм гэж үздэг байлаа. Этельтэй цуг зугаалахдаа, Ида тэдний компанийн талаар бага бус хов яриаг сонсож авдаг байж. 

	Идад аятайхан санагдсан Уолтер Стор сүү худалдагчийн охин Эдна Странгийн хойноос хөөцөлдөж байв. Сторын эцэг бол бусдын адил тийм их нарийндаа хатчихсан хүн биш байлаа. Өөрийнхөө хувийн машиныг заримдаа хүүдээ унуулдаг ч байв. 

	Литтл Шарк Ривер дахь завины станц дээр эднийг найз нарынхаа хамт очихыг Стор үргэлж урьдаг байв. 

	Эдний нэг найз охин, Сторыг сүрхий сайн бүжигчээс гадна, яриа хөөрөөндөө ч сайн гэдэг байж билээ. Ида нэгэн үдэшлэг дээр Стортой гэнэгүй дайралджээ. 

	Тэгэхэд Ида энэ бүх яриаг шуналтай бөгөөд сонирхолтойгоор сонсоно билээ. Яасан ч хөгжөөнтэй, яасан ч гайхамшигтай амьдрал байв даа!

	Нэгэн үдэш, долоо хагасын үеэр, Ида эцгийнхээ дэлгүүр лүү явж байхад нь нөгөө л түнш нартайгаа цуг Стор, өнөө л зогсож байдаг дуртай өнцгийнхөө тэндээс:

	— Би энэ нэг энхрий охиныг танина даа, харамсалтайгаас, эцэг нь түүнийг залуу харчуул руу харахыг нь ч хориглодог юм гэнэ билээ. Нээрээ юү? гэж хэлээд, хашхирах нь хажуугаар нь өнгөрч яваа Идад шууд зориулагдсаныг Ида лавтай мэдээд, үнэнээр хэлсэн түүний үг, алхааг нь хурдатгаж өглөө. Эцэг маань үүнийг сонссон бол уу! Ээ бурхан минь гэж! Гэхдээ энэ үгс Идаг баярлуулж л байлаа шүү. «Янаг аа! янаг охин минь ээ!» гэж чихэнд нь хангинасаар байж билээ. 

	За ингээд, эцэстээ Ида ч арван тав хүрч, Грей-стрит гудамжны том барилгад Эдуард Хауптвангер гэгч залуу хүү ч нүүж ирж түүний эцэг Жейкоб Хауптвангер бол, саяхан Эбсекон дахь нүүрсний агуулахыг худалдаж авсан нүүрсний чинээлэг худалдаачин байлаа. 

	Хатуу зантай догшин ааштай эцэг болон хойд эхийн хардлага хавчлагаас болж бусад үетэн залуусынхаа адилаар залуу насаа үзэж чадахгүй байна, энэ насны амьдралаас ангид тасархай байна. Миний энэ гал халуун насны бүх баяр баяслыг тэр хоёр л боогдуулан хааж байна гэж Ида яг энэ үеэр ойлгож эхэлжээ. Хонхолдой, хонгор зул, багхайлгар борной, удамбар цэцгүүд ургасан ч гэсэн, уйдаж цөхөрсөн нөгөөх бөглүү цэцэрлэг бахь байдаг л байшингийн нь дээгүүр гэгээрэн бүхий сарны туяаг хавар зуны гайхамшигт, сэтгэл дэнсэлсэн үдшээр Ида удтал харан харан суудаг болжээ. 

	Хүмүүс, машин уналга сүлжилдсэн, кино болон хоолны том газрууд үргэлжилсэн, Идагийн сэтгэлийг татагч Уоррен чөлөөний дээгүүр одон мичид гялалзана. Сайхан аа, аяа, Идагийн зүрх шимшрэн ухаан алдталаа баясан цэнгэхийг мөрөөднө!

	Залуу бөгөөд цэвэрхэн л бол хэнтэй ч гэсэн үнсэлдчихмээр, тоглочихмоор, бүжиглэчихмээр, хаашаа ч болов тийм газар луу, эндээс салан одож оргох сон. 

	Идагийн амьдралд ямар нэгэн залуу даанч учрахгүй гэж үү дээ?

	Хажуугаар нь өнгөрөхөд нэгэн байрны бүх залуусаас: «Хараач, хэн явж байна! Түүний аав хааш нь ч гаргадаггүй юм гэдэг шүү», «Чи яагаад үсээ тайруулахгүй байна. Ида чамд тайрмал үс зохино шүү» гэж Ида руу хашхиралдах шиг аягүй юм огт байдаггүй сэн. 

	Ида сургуулиа төгсгөчихсөн ч гэсэн хуучнаараа л хувцасласаар, эцгийнхээ дэлгүүрт туслалцсаар байв. Ахар даашинз, тайрмал үс, богино оймс, уруул будах энэ бүхэн хориотой л байжээ. 

	Гэвч Эдуард Хауптвангерийг үзсэн тэр цагаас хойш, Идагийн амьдралд өөрчлөлт бий болжээ. Энэ зоримог залуу хүү бол, үерхэгч нөхдийнхөө дотроос бараг зул нь болох бөгөөд тэднийхээ нүдэн дээр биеэ авч явж чаддаг, хүсэлдээ зохицуулан хувцасладаг, охидын зүрхний аранга дурлалын үйлдэлд ер бусын чадмаг зорьсондоо зориг төгөлдөр хүрдэг эр ажээ. 

	Хауптвангер ч Грей-Стритэд хувийн том байшинтай шүү дээ. Эцгийн нь зураг бичиг болсон ачаа баглаа, тээврийн машинууд нүүрс зөөн, гүйлгээгээ зарлан хашхичсаар бүх тойрог даяар давхилдах аж. Мөн үүний дээр, эхийнхээ ёс горимгүй сохор хайрлалын ачаар, (эцэг нь энэ талаар огтхон ч үл хайхарна) Эдуард хүү ямагт хүрэлцэхүйц мөнгө, бусад найз нарынхаа адил халаасалж явдаг байлаа. Эдуард бол гагцхүү өөрийнхөө хорооныхоор барахгүй, харин хотын төвийн театр, кино, ресторануудад найз охид, нөхөр нөхдөө дагуулан очдог байна. 

	Литтл Шарк Ривер дахь завины буудлын клуб, Эдуардын болзооны газар болсон байв. Эдуардад хувийн уралдааны хөнгөн хөлөг завь бий гэж ярилцдаг ч байлаа. Эдуард маш сайн умбадаг сэлдэг ч байлаа. 

	Эцгийнхээ машиныг дуртай цагтаа ашигладаг учраас, бүтэн сайн өдрүүдэд дандаа л найз нартайгаа цуг завины буудлын клубт машинаараа ирдэг байв. 

	За ингээд, энд жил шахам болохдоо, язгууртны залуу эрийн цээнд хүрчээ. Ида Зобелийг нэгэн орой гэрээсээ эцгийнхээ дэлгүүр лүү явах замд нь анх удаа Хауптвангер хүү харж амжжээ. Хатуу эцэг эхийн гарт байдаг ч гэсэн, төв даруу хувцасласан ч гэсэн түүний үзэсгэлэн гуа шууд анхаарлыг нь булаажээ. Эдуард найз нөхдөөсөө Идагийн эрх чөлөөгүй амьдралтайг нь, мөн өөрийн нь талаар ярьж, тэр охинтой танилцахыг зүрхэлдэг ч үгүй, уран аргаар оролдож чаддаг ч үгүйг нь сонсоод Эдуард ойр дотно танилцахаасаа болгоомжилж байв. 

	Яая ч гэхэв, сайхан хэрэг дээ. Залуу Хауптвангер бол байдал төлөвөөрөө хөгтэй явдал эрэгч байсан дээрээс энэ охин Хауптвангер хоёрын хооронд болох хэрэг нь ямар нэгэн зөгнөсөн саад тотгор мэт санагдаж байж. «Ээ чааваас ер, энэ хуучны харгис германчуудыг дээ! Энэ хэрэгт нь оролцох тийм нэг ч гэсэн залууг орчин хавиасаа олох байх аа. Та нар тийм зүйлийг үзсэн үү ер?» 

	Тэгээд Хауптвангер цаг орхигдуулалгүйгээр, өөртөө сонирхогдон таалагдсан тэр охины амьдрал байдлыг нь шамдамгайлан ажих болжээ. 

	Удалгүй яахын ч аргагүй энэ охинд шунан татагдсанаа ойлгожээ. 

	Яасан ч хөөрхөн нүүр царай вэ! Яасан ч гоолиг бие вэ дээ! Яасан ч учиртай сайхан том цэнхэр хөх түргэн харцтай нүд вэ дээ!

	Зоримог биш нүдээр бүүр цаанаа даллаад байлаа шүү. 

	Ингээд зориуд үзэсгэлэнт охин Идагийн дэлгүүртээ байх үеэр нь Хауптвангер зоримог дүр үзүүлэн байж, өглөөнөөс орой болтол худалдагчдыг үйлчлэн байдаг буюу эсвэл кассадаа ном шагайн суудаг эцгийг нь ч үл ойшоон очдог болжээ. 

	Харин Ида, Хауптвангерт тоогдоод байгаа, тэр залуу эргүүлээд байгаагаа мэдэгдэхийг оролдоод байхыг нь үе үе санахаас заримдаа өөрийн эрхгүй улам л түүн рүү татагдаад байх болж. 

	Түдэлгүй Хауптвангер, Ида чухам ямар ямар цагаар ганцаараа байдгийг нь мэдэж авчээ. Энэ бол эцэг нь дандаа гурав дахь, тав дахь өдрүүдийн оройн найм хагасаас германы дамын наймаачдын клуб буюу эсвэл дуучдын нийгэмлэг дээр очдог байж л дээ. Гэхдээ, хааяа Ида хойд эхдээ энэ тэр ажилд нь туслалцах боловч, голдуу оройн энэ цагуудаар дэлгүүртээ ганцаараа үлддэг байжээ. 

	Ингэж зориг төгөлдөр эргүүлэх нь нууцлагдан нандигнаж бүхий үзэсгэлэнт охины дурлалын уярлыг хөндөх ёстой байлаа. Эхлээд Хауптвангер гэнэгүй Идатай дайралдчихдаа ердөө л зөвхөн инээмсэглэдэг байж. Тэгээд бас найз нартаа:

	— За энэ охин минийх болно доо! Харж байгаарай гэхчлэн онгирон ярьдаг байв. Хожим нэгэн үдэш Зобел гуайн эзгүй хойгуур Хауптвангер дэлгүүрт иржээ. 

	Дэлгүүрт хүмүүс ч үгүй байлаа. Ида лангууныхаа ард зогсчхоод гаднах шуугиант амьдралын тухай мөн л санаашран байлаа. Ялангуяа сүүлийн долоо хоногуудад энэ энхрий наалинхай залуу хүүд тоогдож байгаадаа улам ч ихээр бодох болжээ. Энэ залуугийн нуруу туруу яасан ч гоолиг вэ дээ, яасан ч хурдан шаламгай хөдөлгөөнтэй хүн бэ дээ, ямар ч учиртайхан усгал харцтай юм дээ! гэж бодно. Хауптвангер бол, Идад урьд өмнө аятайхан санагдаж байсан ихэмсэг зантай гоё ганган дээрэнгүй тэр бүх залуусын яг адил зиндааны нь залуу бөгөөд Ида мэтийн номхон зантай охидыг дандаа эрхэндээ оруулан байдгийн нэг байлаа. 

	Хауптвангер өчүүхэн ч төдий гуйван тээнэгэлзэхгүй байв. Тэр ч байтугай, энүүхэн зүйлийн төлөө ямар нэгэн шалтаг гаргахаар оролддог ч үгүй байсан билээ. Юуны нь ялгаа байх вэ дээ? Цөм бүтэх юм чинь ер. 

	Хауптвангерт будаг үзэх хэрэгтэй байлаа. Мөдхөн байшингаа дахин шинээр будуулах ёстой байсан... тэр үеэр Идатай үүнийг далимдуулан ярилцаж болох байлаа, харин эцэг нь хүрээд ирвэл, яах вэ ер, будгийнхаа талаар хөөрөлдөж орхих биз. 

	За ингээд тавдугаар сарын хавар тохиолдох нэгэн урин дулаахан үдэш, залуу эр Хауптвангер орон нутгийнхныхаа л өмсдөг гоёмсог эдлэлээр хийсэн шинэ саарал костюм, цайвар хүрэн бүрх малгай, хүрэн ботинкоо өмсчхөөд, нүд гялбам зангиа зүүчхээд Зобелийн дэлгүүрт зүгээр явсаар орж орхижээ. 

	— Сайн уу! Ийм сайхан үдэш дэлгүүртээ суугаад байна гэдэг чинь уйтгартай юм биш үү, тийм биз дээ? гэж хэлэхдээ Хауптвангер инээмсэглэсээр байлаа. — Би будаг шудаг үзэх гэсэн юм аа, тэгээд шилж аваад хүнд үзүүлье гэсэн юм. Манай өвгөн маань байшингаа шинэчлэн будах гэнэ ээ, гэхэд Идагийн царай час улаан болж үс нь угаа хүртэл арзасхийж, зовсон царайгаа нуухын тулд, хурдхан шиг тэр будгуудаа үзүүлэхийн мөн боллоо. Гэхдээ харин Ида бол айн сүрдсэнээсээ илүүгээр сонирхон шохоорхож байлаа. 

	Яасан сүрхий зориг вэ дээ! Ингэтэл, эцэг нь буцаад юм уу, эсвэл хойд эх нь хүрээд ирвэл яана аа? Хауптвангер будгийн л хойноос ирээгүй юм шүү гэдгийг нь Ида ойлгож байгаагаас цааш... ердөө л яах вэ дээ, бусад худалдан авагчдын л нэгэн адил бас л нэг хүн шүү дээ. 

	Хауптвангерийг гурван найз, гудамжны нөгөө талд зэрэгцэн зогсчхоод, найзынхаа хойноос догдлонгуй ширтэн харцгааж байв. Гэтэл Хауптвангер лангуу тохойлдон зогсоод:

	— Би таныг сургуульдаа очиход чинь ч, дэлгүүртээ ирж явахад чинь ч дандаа хардаг байсан. Би энд бараг жил шахам болоход, таныг бусад охидтой цуг зугаалж явахыг, яагаад вэ бүү мэд, ажиглаж хараагүй шүү харин. Харамсалтай хэрэг шүү бас. Харсан сан бол би тантай аль түрүүнд танилцчих байсан юм. Бусад охидтой чинь би хэдийнээ танилцчихсан гэж хөгжилтэй бөгөөд муухан авцалдаатай ярихдаа, цамцныхаа ягаан судалтай нударга, нарийхан зангиагаа нүдэнд тусгахын тулд оролдонхон байлаа. 

	— Таны эцэг таныг ядаж Уоррены чөлөөнд ч гаргадаггүй юм гэж би сонссон билээ. Айхавтар өвгөн өө бас! гэж хэлэхдээ Идагийн хөх цэнхэр нүд, ягаан хацар, бумбагар ам, мяндсан үсийг нь шохоорхон өхөөрдөж шамбийтал инээмсэглэж байлаа. 

	— Тийм ээ, миний эцэг айхавтар шүү гэж арай ядан хэлэхдээ сэтгэл нь догдолсноосоо болоод үл мэдэг чичирч байв. 

	— Яалаа гэнэ ээ, тэгээд таныг бүх насанд чинь ингээд л бариад байх гэж үү? (Аль хэдийнээ мартагдчихсан будгийн нэр төрөл, зүйл анги лангуун дээр хэвтэж л байлаа). Танд хэзээ нэгэн цагт зугаацан явах ёстой биз дээ, тийм ээ? Хэрэв таныг татгалзахгүй бол, би урьд өмнө мэдэж байсан бол, би яаж ч болох байсан даа. Миний эцгийн нүүрсний томоохон станц тэнд голын хажууд бий дээ. Бидний эцгүүд ч танил байх аа, магад. Надад машин бий, үгүй аавынх, тэгэхлээрээ л минийх биз дээ. Хагас сайнд юм уу бүтэн сайнд аав чинь таныг хотын зах руу, Литтл Шарк Ривер лүү юм уу эсвэл, Пек Бич рүү явахыг зөвшөөрөх бол уу? Цөм л эндхийн залуус, охид тийшээ очно шүү дээ. 

	Одоо Хауптвангерын олсон бага зэрэг ололт нь бүр тодорхой болсонд, гудамжны тэртээ талаас харж байсан найз нөхөд нь мань эр одоо л нэг болж байх шиг байна гэж бодоод явцгаажээ. 

	Ийм үзэсгэлэн төгөлдөр залууд тоогдсоноо Ида ямар гайхамшигтай хэрэг вэ гэж эцэстээ бодолхийлэн санд мэнд догдлон байлаа. Эцэг маань магад дургүйцэх биз дээ, гэвч ийм зоригтой залуу юуг ч ажрахгүй биз ээ? Гэхдээ үс нь тайранхай биш урт даашинзтай, уруулаа будаагүй л охин шүү дээ. Тэгэхлээрээ нээрэн Хауптвангерт үнэхээр тоогдох гэж үү дээ ер?

	Энэ залуугийн тумархуу, зоримог хар хүрэвтэр нүдийг, уран гоё гарыг. Яасан ч аятай сайхнаар хувцасласан юм бэ дээ. 

	Гэнэт Идад өөрийн нь өмссөн үзэмж сонирхолгүй, уйтгар, айдсыг илэрхийлсэн цагаан янзлалтай хөх даашинз ч дээ, туфли, оймс маань ч яасан аль хуучны маягтай вэ дээ гэж бодогдоод:

	— Үгүй дээ, үгүй болохгүй, надад иймэрхүү юм хийж болдоггүй юм шүү дээ. Манай аав таныг мэдэхгүй, танихгүйг мэдэж байгаа биз дээ. Намайг бараг танихгүй хүнтэй, бас тэгээд өөртэйгөө танил биш хүнтэй явуулахгүй шүү. Та ч өөрөө мэдэж л байгаа биз, гэж Ида шийдвэртэйгээр хариулав. 

	— Яадаг юм бэ, тэгвэл би өөрөө аавд чинь учир зүйгээ хэлье л дээ. Лав танай эцгийг манай эцэг мэдэх таних байх аа. Би зүгээр л тантай танилцмаар байна гэж хэлье л дээ, тэгэх үү? Үүнд ямар ч муу зүйлгүй учраас би ердөө эцгээс чинь айхгүй байна, тийм биз дээ?

	— Магадгүй, тийм дээ, гэхдээ миний эцэг ч хатуу хүн шүү... яасан ч намайг чамтай нийлүүлэхгүй биз дээ. 

	— За, хаанаас даа! Та надтай цуг машинаар явахыг хүсээд л байгаа шүү дээ? Эсвэл кинонд очихыг ч гэсэн? Даанч үүнийг эцэг чинь хориглох гэж үү дээ. 

	Хауптвангер инээмсэглэнхэн, дандаа л охидод жиг төрүүлдэг маш учиртай нүдээ анивхийлэнхэн яг нүд рүү нь ширтэн харж байв. 

	Гэнэт Идагийн сэтгэлд бодоод бодоод олдошгүй, бариад бариад зогсоошгүй мансуурсан хүсэл төрж эхэлжээ. Ида охин түүнийг зөвхөн усгал дөлгөөн харцаар ширтэв. Яасан гайхалтай хүү вэ дээ! Дурлал гэдэг яасан сайхан бэ? Ингэж Ида энэ хүүд автагдав аа!

	— Болохгүй юм биш байгаа даа, ер нь болохгүй шүү. Мэдэхгүй ер. Надад хэзээ боловч үерхдэг залуу байж үзээгүйг минь мэдэж байгаа биз дээ... гэж бүх амьсгалаа шахан Ида хэллээ. 

	Идагийн харцнаас Хауптвангер ялалтад хүрснээ мэдэж байлаа. Яасан ч амархан юм бэ дээ ер! Шал дэмий юм чинь ингээд л бэлэн болчихдог байна шүү! гэж Хауптвангер дотроо бодолхийлэв. 

	Зобел гуай дээр очиж учир зүйгээ хэлээд, зөвшөөрөл авдаг юм бил үү, аль нууцаар энэ охинтой уулзалдаад байх юм бил үү. Ямар эрхтэй байж, ийм эцэг охиндоо зугаацах ч чөлөө олгодоггүй байх нь вэ, харин яршиг байгаа даа ер. Тийм байх ёсгүй дээ, энэ муу мулгуу, гөжүүн зөрүүд германд чинь үзүүлчихье л дээ, би! Сэрэг, үзэг, тэднийг хөдөлгөх цаг болсон байхгүй яах вэ! 

	Тэгээд л Хауптвангер, охиныхоо гарыг зөвшөөрүүлэх боломжийг Зобел гуайд тулган зөвшөөрүүлчхэж болохгүй юм гэж үү ер, юү ч болтугай үзээд орхихоор хоёрхон хоног ч өнгөрөөгүй байхад, өчүүхэн төдий ч сандран эмээлгүйгээр дэлгүүрт нь иржээ. Хэрвээ энэ хэрэгт хумсын чинээ ч сонингүй мэт байх юм бол, зүгээр л орхичихгүй юу, ямар гарзтай юм биш, тэгээд л дуусах нь тэр. Иймэрхүү явдлууд аль болгон тохиолдсоныг тэр гэх билээ ер?

	Зобел гуай, Эдуард Хауптвангерын эцэг хэн гэдгийг нь мэдэж л байж л дээ. 

	Хүү Хауптвангерын зүрхлэн, үнэн сэтгэлээсээ ярьсан зүйлийг Зобел гуай сонсож байхдаа, энэ залууд тааллаа өгч, түүний өмссөн маяг бүхий костюм, шинэ хүрэн ботинк нь сэтгэлд аятайхан л санагдаж байв гэнэ. 

	— Тэгэхлээр та аль хэдийнээ өөртэй нь ярилцчихсан юм шив дээ?

	— Тийм ээ, Зобел гуай минь, би тантай уулзаж болох сон бол уу л гэж асуусан юм шүү дээ. 

	— Гм! Хэзээ ярилцсан бэ дээ?

	— Хоёр өдрийн өмнө. Би орой энд орж ирсэн юм. 

	— Гм... гм... 

	Ингэж байхдаа, Зобел гуай дэлхий дээр хэнд ч итгэдэггүй үл итгэх заншлаараа дух, шанаа нь таталдан атиралдаад ам нь муршийсан байлаа. 

	— За, за, би энэ талаар охинтойгоо ярилцамз. Би ч бодох хэрэгтэй байна. Би бол охиноо хүнтэй танилцуулахад их болгоомжилдог хүн байгаа юм. 

	Тэгэхдээ, Зобел гуай бүх тойрог даяар нүүрс түгээн зөөж явдаг олон тооны машинуудыг болон, энэ залуугийн герман ургийн нэр овог энэ бүхнийг бодоод магад Германы хуучны дэглэмээр хүмүүжигдсэн байх аа гэж санав. 

	— Би танд хожим хэлье. Хэзээ ч яах вэ, нэг өдөр ирээрэй л дээ гэв. 

	Ингэсний сүүлээр охинтойгоо ярилцаад, нээрээ ч нэгэн залуутай танилцуулахад болохтой юм гэж шийдсэн байлаа. Яаж ийсхийгээд л арван зургаа хүртэл нь хатуу гарт барьж байлаа даа. Магад ч үгүй, аюултай наснаасаа өнгөрчихсөн ч байх. Ихэнх үетэн сацуу охидод нь зугаацаж байхыг зөвшөөрдөг юм байна. Ерөөсөө, магад ч үгүй, дэглэмтэйхэн нэгэн залуу хэрэгтэй л дээ; харин Зобелтэй айлт эмээлтгүйгээр бүх санаа сэтгэлээсээ ярьсан тэр залуу ерөнхийдөө санаанд нь тоогдсон байв. 

	За ингээд, Хауптвангер долоо хоног тутам хоёр удаа ирж байх болсон эхний өдрөөс эхлээд, хүйтэн цэвдэг санааныхаа төлөвлөгөөг боловсруулах болжээ. Хауптвангер маш хянамгайлан биеэ барьж явсаар нэгэн сайхан үдэш Идатай хамт ойролцоох нэгэн кино театрт юм үзэх боллоо. 

	Энэ өдрөөс хойш, гурав дахь, тав дахь өдрүүдэд, Идагийн дэлгүүртээ ажилтайг харгалзан, орой бүрийг тогтмол цуг өнгөрүүлдэг болжээ. Сэргэлэн цовоо, зориг төгөлдөр байдлаа шантралгүй үргэлжлүүлсээр байгаад, нэлээд хугацаа өнгөрсний сүүлд, Зобел гуайгаас Идаг авч, нэгэн хагас сайнд Пек Бичийн буудал руу очих зөвшөөрлийг авч амжлаа. 

	Энэ Пек Бич гэдэг бол, хотоос ес орчим километрийн зайд орших маш сайхан газар бөгөөд хотынхон хагас, бүтэн сайнд энд ирж цэвэр агаарт зугаацдаг байв. Хойшдоо, Зобел гуайн итгэлийг бүрэн авч, улмаар Идатай театр, ресторанд орох, эсвэл найз нарындаа зочлон очих, үгүй бол, хол биш суудаг эгчийндээ аваачих боломжийг олж авчээ. 

	Харилцан дурлалцсан гал халуун залуу насны сэтгэл, улам улам нягтран наалдаад байхад Зобел гуай, яаж ч ухралтгүй хатуу хэвээрээ байх юм билээ дээ. 

	Тэгвэл, Эдуард Хауптвангерын охинтой нь уулзалдаж байгаа явдал бол, түүнийг бүрэн шохоорхуулан татаж аваад, эцэст нь өөрийнхөө бодсон хүслийг хангах төдий байлаа. Ингэсээр ингэсээр нас байдалд нь зохицуулан, гарыг нь ч атгах, үнсээд авах эрхтэй болж авлаа. Тэгэх тусмаа, Ида эцгийнхээ хараанаас гарахаасаа айдас нь хүрч, аймхай, хулчгар хэвээр байдаг нь сэтгэлтэй хүүд ширүүн сорилт болж байж. 

	— Өө, та миний эцгийг мэдэхгүй байна даа. Үгүй, би иймэрхүү хэрэг хийж чадахгүй нь байна. Би, ийм орой болтол байж, амжихгүй нь байна. Үгүй, үгүй, би тийшээ явахгүй шүү, ердөө явмааргүй байна. Тэгвэл, эцэг маань чухам намайг яаж ч мэднэ шүү. 

	Тэгэхлээр нь, Хауптвангер үдэш орой болтол зугаалах, хотоос хорин километрт орших хүсэл дур булаасан Литтл Шарк Ривер дэх тэр далд нууц завины клубт машинаар очиж үзэхийг дандаа битүүхэн зааж, үг өгдөг байв. 

	Тэнд очвол, дураараа наргин цэнгэхэд бололцоотой, хэчнээн ч бүжиглэж, усанд умбан шумбаж, завиар сэлэн хөвж болно шүү гэж Эдуард амтархан ярина. Идад ингэж цэнгэн явахад маш их цаг үрэгдэх тул хэзээ ч боломгүй мэт санагдлаа. Чухамдаа хагас сайн бүхэлдээ, үд дундаас шөнийн дунд болтол байх гэсэн хэрэг шив дээ. Гэтэл, эцэг маань гэртээ шөнийн арван нэгэн цагт л бэлэн байх ёстой гэдэг шүү дээ.

	— За, яах вэ тэгвэл, танд зугаацаж ч болохгүй байх нь ээ? Хачин юм даа! Таны эцэг юунд ч гаргахгүй л байхад, та бас үгэнд нь ороод л байх гэж үү дээ? Эндхийн охид харчуулыг хар л даа. Тан шиг, тийм аймхай хүн нэг ч байхгүй байх аа. Ерөөсөө үүнд муу зүйл юү байгаа юм бэ? Бид цагтаа буцаад ирж чадахгүй бол, машин маань эвдэрчхээд гэж хэлж болохгүй гэж үү дээ? Эцэг чинь тэгэхлээр юү гэх вэ дээ ер. Хэн л тэгж яв цав мөч алдахгүй ирдэг билээ дээ ер?

	Харин Ида үгэнд нь орохгүй, эмээсээр л байлаа, тэгэх тусам нь Хауптвангер өөрийнхөө эрхэнд заавал оруулъя, эцгийн нь ч толгойг эргүүлэн залилчихъя гэж шийдээд байлаа. 

	Дараа нь зун цагийн мансуурам, амтлаг үдшүүд ч боллоо... тэгээд л Кинг-Лейк цэцэрлэгийн нийлмэл сахлаг мөчрүүдийн дор, завинд сууж нуурын усанд хөндлөн гулд хөвөн явахдаа, бүрхмэл навчсын сүүдэрт үнсэлдэх озолцохыг ч үргэлжлүүлдэг болжээ. 

	Ида хэчнээн их даруу туршлагагүй гэнэн ч гэсэн юм бодомтгой, хийсвэр мартамтгай болсоор улам, улам л залуугийн халуун, дурлалын халуун, зуны халуунд автагдсаар байлаа. Сэтгэлтэй залуу минь яасан ч хөөрхөн сайхан хүү вэ дээ! Яасан ч аятайхан хувцастай, яасан ч эрэмгий чадалтай, эрчимтэй зоригтой хүү вэ дээ гэж Идагийн бодож байхад харин Эдуард Хауптвангер бол, энэ тэрийг чалчин байж, Идаг зоригтойхон болгоод, жинхэнэ дурлалыг нь мэдээд авчвал, ёстой л нэг цагийг сайхнаар өнгөрүүлнэ дээ гэж залирхаг санааг агуулан бодож байлаа. Энэ хоёрын зугаацлын үйлчилгээнд зориулагдсан гойд зүйлс, ертөнц дээр л юү байдаг вэ, цөм байдаг байв. 

	За тэгээд, эцэстээ Ида тэр л нууран дээр итгэл дүүрэн тэврүүлж, санаа амарсан цагаас хойш, урьд өмнө үзээ ч үгүй, үзнэ байх ч гэж бодоогүй зүйлийг үзэн... Хауптвангер дураараа загнах болжээ. 

	Хөлөг завины зогсоолын газар хүргээд аль гэж шаардаад бултас зайлахад, Эдуард Хауптвангер харин зөвхөн ёжтой инээлтээр хариулах аж. 

	За ингэтэл Эдуард юу гэдгийг хийчих вэ дээ? Чухамдаа, ер нь түүнд энэ охин дурлаа юу, үгүй юү? Гэтэл, юунд энэ гомдомтгой охиныг хөндчихөв өө? Уйлаад ч яах юм билээ? Орилоод ч яах юм билээ? Тэгэх юм бол ч энэ муу надад цоолуулчихсан охиноор ч яах вэ дээ, яршиг зүгээр. 

	Ингэж саначихад, Хауптвангер хөгжил баясал маш дүүрэн бөгөөд ханамжтай гэгчээр эрэг дээр авиран гараад, хурдхан алхалсаар алга болов. 

	Гэтэл, Ида энэ жаргал цэнгэлийн оронгоос, ганцаараа гэнэт туугдан, сэтгэл зүрх нь шимширсээр гэртээ хүрч ирээд, өөрийнхөө тасалгаанд орж, дэрэн дээрээ нүүрээрээ шигдэн байж, ийм аюултай юм байх гэж дээ, энэ бүхэн чинь яасан ч аймшигтай билээ! гэж амандаа шуухинан хэвтлээ. 

	Гэлээ ч гэсэн, Хауптвангерын үзэсгэлэнт дүрс нүдний нь өмнө тодхон харагдсаар байлаа. Эдуард Хауптвангерын нүүр царай, үс, гар нь бодогдон, байдал төрх нь харсан зүгт дагаад байлаа. Түүний зориг гэж, түүний үнсэлт гэж. Ингэж Идагийн сэтгэл хачин болоод байдаг нь зөв үү дээ, бодож тунгаасан зүйл гэх үү дээ?.. Ингээд маргааш өдөр нь эцгийнхээ дэлгүүрт гуниг гэмшлээр дүүрэн гэлдэрсээр иржээ. Магадгүй надад тэгэхдээ санагдсан шиг тийм ч муу хүн биш байх аа даа, магадгүй намайг доромжилчихъё гэж саналгүйгээр, зүгээр л учраа мэдэхээ больж, над шиг толгой нь эргээд л тэгчихсэн байж ч юу магад гэх зэргээр бодолхийлэн хүлээсээр л байлаа. 

	Дурлал минь, дурлал минь! Эдуард минь гэж! Тэр намайг хаяхгүй, тэр намайг орхих ёсгүй. Ида түүнд учир зүйгээ ярилцахаар уулзах ёстой ч байв. Идагийн аймхай, хулчгар, даруу байдаг, нь түүнд дурлаагүйгээсээ биш ээ, харин эцгээсээ, хүн болгоноос, ертөнц дэх хүн болгоноос зовсондоо айсандаа тэр шүү гэдгийг нь Эдуард ойлгоосой доо. 

	Харин Хауптвангер өөрийнхөө мэхлэлийн зусарч зуршилдаа дулдуйдаад ажиллагаагаа тийм ч их яарахгүй байлаа. Гэлээ ч гэсэн, яасан сайхан билээ! Ямар ч айхавтар шуналтай уруу таталт вэ дээ! Хауптвангер зүгээр л нэг найр тавин буугаад өгчихийг ч бодохгүй байлаа. Энэ охин, Хауптвангерт ингэж дурлачихсан нь хэчнээн их аятайхан бэ дээ, тэгэхлээрээ сэмхэн гэгчээр дахиад жаахан эргүүлээд байж болохтойгоос цааш хэн түүнийг мань мэдэх вэ дээ?.. 

	Ингэж бодоод, Идагийн гэр лүүгээ явж өнгөрдөг Уоррен чөлөө ба Хай-стрит гудамж руу Хауптвангер очихдоо Идаг харчхаад хараагүй юм шиг өнгөрчээ. Хувхай цайчихсан, гуниглан яваа Ида хажуугаар нь зөрөөд гарлаа. Нэг дэх... хоёр дахь... өдрүүдэд ингээд л өнгөрөв. Тэгснээ гурав дахь өдрийн орой Эдуард дэлгүүрийн хажуугаар гарахдаа Ида руу эргэж ч харалгүй өнгөрөөд явчихжээ... 

	Ида дараачийн нь өдөр өөрийнхөө дэлгүүрт түгээгчээр ажилладаг негр хүүхдээр нэгэн зурвасыг долоон цагийн үед Хауптвангерт гардуулаад өгчхөөрэй гээд, Хауптвангерийг заавал ч өнөөх өнцөг дээрээ ирнэ байх аа гэж итгэлээ. Эдуард үлэмжийн ихэмсэг зан, хайнгад дүр үзүүлэнхэн байж зурвасыг авч уншлаа. Зайлуул даа ер, надад зурвас бичих л болж доо тэгээд. Ээ чааваас даа эмэгтэйчүүд ч гэж дээ! 

	«Энхрий хайрт Эдуард минь ээ, нээрээ чи минь ийм айхавтар хатуу сэтгэлтэй гэж үү дээ? Би чамдаа хэчнээн их дуртай вэ дээ. Чи бол надаар зөвхөн даажигнаа л шив дээ, нээрээ юү? Би ч бас тэгж ч хэлэхийг хүсээгүй юм даа. Найман цагт манайхаар ирээч дээ. Би чамайгаа л хармаар санагдаад байна шүү дээ» гэж бичсэнийг нь харчхаад, уншихдаа сэтгэлд нь бас ч ямар нэгэн зүйл дүрсхийн байлаа. 

	Эдуард Хауптвангер юү ч болтугай нь ялсандаа бахархан Идаг эргүүлдгийг нь мэддэг дөрвөн найз нөхдийнхөө нүүрэн дээр, зурвас авчирсан негр хүүхдэд ингэж хэлэв, 

	— За яах вэ л дээ. Оройхон намайг ороод гарамз гэж байна гэж дамжуулчих л даа. 

	Оройн найман цагт Эдуард Зобелийн руу алхалж гарав аа. Найз нарын нь нэг түүний хойноос ажин хараад:

	— Харцгааж байна уу, хөөе? Мань эр Зобелийн охины толгойг эргүүлж гүйцжээ. Ида үүнд зурвас бичсэн байна шүү. Нэг жаал сая авчирч өгнө билээ. Зальтайяа? 

	Бусад нөхөд нь сэтгэл хангалуун бөгөөд гайхан дооглосхийж

	— Бид харцгаасаан! гэж хариу хашхирав. 

	За тэгснээ, зургаадугаар сарын нэгэн үдэш Кинг-Лейкийн цэцэрлэгийн модон дотор бас нэг болзоондоо ирцгээжээ. 

	— Энхрий янаг хүү минь, намайгаа юунд тэгж болох юм бэ дээ, чи минь яахлаараа тэгнэ вэ дээ? Хайрт минь, сайн хүү минь ээ! гэж Идагийн хэлэхэд, Эдуард Хауптвангер:

	— Тийм дээ, тийм, энэ чинь цөм сайхан л хэрэг шүү дээ, гэхдээ чиний бодлоор бол би чинь хүн биш, чулуу байх нь ээ? Би чинь амьд хүн шүү дээ, элгэмсэг найртайгаар бодож үз л дээ. Би бол сэтгэлгүй ч хүн биш шүү дээ. Би чамдаа ухаангүй дурлаад байгаа юм шүү дээ, харин чи минь ч бас дурлаад байгаа юм биш үү дээ, тийм биз дээ? За тэгвэл... тийм л юм бол... сонсож бай л даа... гэхчлэн, оргилон бүхий хүслийнхээ зовлон зүдүүрийг маш нарийнаар битүүхэн заасхийж худал хуурмаг зусрын яриагаа удтал үргэлжлүүлэн байгааг нь тааж олоход хялбархан байлаа. Гэвч Эдуард муу зүйл хийхийг бодох ч үгүй байлаа. Бодох ч үгүй шүү дээ, болохгүй. 

	Энэ насны дурлалын нь аймхай, урьд хойдыг бодохгүй гуйлт мөргөлт дахин дахин хариу болон Эдуард Хауптвангерт илэрнэ. 

	Хэрэв ямар нэгэн гайхал зүйл тохиолдчихвол тэгээд л дуусах нь тэр гэж Хауптвангер нарийн чанд боддог боллоо. Гэхдээ, одоо түүн тухай сэтгэлээ зовоогоод ч яах юм билээ? Хэчнээн олон охидтой тохиолдоход үүн шиг л ингэж тийм талаар санаагаа зовоогоод байдаг ганц ч охинтой дайралдаагүй сэн, яасан инээдэмтэй юм бэ.

	Хожим нь эцгийнхээ машинаар Литтл Шарк Ривер луу явжээ. Сүүлээр нь дахин дахин болзоо хийж уулзалдаад л байж. Эхний үед айсхийж ч байлаа гэсэн учир зүгээ мэдэхгүй, өөрөө л эрхэнд нь орчхож, дараа нь бүх зүрх цайлган цагаан сэтгэлээрээ энхрийлэн наалдсанаас болж аймшигт тохиолдолд учирмаар янзтай болоход нь Эдуард ханаж дургүйцэх тийшээ хандаж эхлэв. Одоо, Ида бүрэн эрхэнд нь бүрмөсөн насаараа түүнийх. Идаг тэр залуу хэзээ ч гэсэн хаяхгүй шүү дээ, тийм биз дээ?

	Гэтэл Хауптвангер өөрийнхөө зорилгыг биелүүлчхээд өөрийнхөө шинэ ялалтад зовуурьгүй сэтгэл нь ханаад тэр ч байтугай хэт цадсан мөнх дэнслэгч зусар сэтгэл нь аймтгай зүйлээс болж, эрхээ алдчих вэ гээд, бас дахин шинийг хайх, халуун хүслэнгээрээ дүрэлзээд ямар ч аюулгүй нэгэн шинэ сонирхолтой барилдааг мөрөөдөн бэдрэх болжээ. Чухамдаа, ингэхэд Ида ч нэг л охин шүү дээ, бас л нэг хөгтэй сонин явдал шүү дээ. Үүнийгээ ч өөрөө мэдэхгүй яваа юм даг аа. Үнэхээр ч байх билээ дээ. Харин чухамдаа Идагийн найр тавьж өгсөн явдал л Хауптвангерийн толгойг тэгж бүр эргүүлчхэж шүү дээ. Үүнийгээ ч өөрөө мэдэхгүй яваа юм даг аа. Үнэхээр ч Хауптвангер санаа сэтгэлээр сүйд майд ч болоогүй шүү дээ. Ийм л явдал болсон юм даа.

	Одоо зайлшгүй ханилан суухаар болох, онц биш зүйл зөгнөөд байна гэдгээс Хауптвангер айж сүйд болсонгүй, харин ханилан суух тийм үүргийг хэзээ ч яасан ч хүлээхгүй гэж хатуу шийдээд байлаа.

	За ингээд л долоодугаар сар, наймдугаар сарын олон сайхан баясал зугаатай өдрүүд өнгөрсний сүүлээр үйлийн үрийн тохиол бий болжээ. Идад ямар нэгэн аягүйхэн илрэл үзэгдэж айх болжээ. Идагийн биеийн байдал сүүлийн үед нэг л биш, нэг их уйтгартай, юм болгон л нэг их аймшигтай, юм болгон нь болж өгөхгүй байх шиг... Магадгүй, Идад тоогүй хэрэг тохиолдоо юу?

	Даанч, Хауптвангерийн бүх хэлсэн болгонд нь ордог байсан юм аа. За хэрэв тийм болчихсон бол, одоо яах билээ. Ида? Хауптвангер ханилах гэж үү дээ? Хэрэв, үнэхээр тийм болчихсон бол Хауптвангер ханилах л ёстой доо. Өөр яахын ч аргагүй шүү дээ. Эцэг нь ч... галзуурах байх аа... Идад яасан аймшигтай вэ! Дахиад гэртээ сууж байхын аргагүй боллоо. Идад магадгүй, одоо... магад ч үгүй нээрээ л тийм юм бол, одоо хоёулаа ханилан суух юм бол уу? Хэзээ нэгэн цагт гэрлэх явдал тохиолдвол, гэрлэх л болно доо гэж Хауптвангер хэлж байсан биш бил үү?

	Ийм сандралтай зүйлийг бодохоос Хауптвангер биеэр хүйтэн судал гүйнэ. Гэрлэнэ гэнэ ээ! Харин бодож олсон хэргэ ээ бас! Яасан ч болшгүй дээ! Эцэг маань яах вэ! Чөлөөтэй дураараа цэнгэх амьдрал маань яах вэ! Мөн ирээдүй маань яах вэ! Ингэхэд Ида яаж мэдээ вэ дээ? Магад үнэхээр тийм болчихлоо гэж үү? Тэгээд, энэ нь нээрээ тийм бол, яах билээ? Бусад охид иймэрхүү зүйлийг нэг их хөл бололгүйхэн аргалчихдаг юм байх ч билээ. Яагаад Ида тэгж болохгүй байгаа юм бэ? Хауптвангер их хянамжтай байгаагүй гэх үү бас? Ида л даанч амархан айж сандардаг, даанч туршлагагүй дээрээсээ тэр байхгүй юу, зүрх нь л дутаад байгаа биз. Иймэрхүү явдлын орооцолдооноос охид амархаан гэгч гарчхаж байсан тохиолдлуудыг Хауптвангер зөндөө олныг мэдэж байв. Юуны өмнө Хауптвангер ямар нэгэн арга бодож олохыг мэрийлээ.

	Гэнэт Хауптвангерийн урьд өмнө ер ийм байхыг нь хэдийд ч хараагүй тийм их хүйтэрчихсэн бүр өөр ямар нэгэн үл таних хүн шиг болчихсоныг Ида үзжээ. Энэ бүхэн бол Хауптвангер өөрийнхөө хариуцлагыг хүндрүүлчихгүйн тулд энэ аюулт үйлийн үрээс ангижрахаар шийдээд байсан нь тэр ажээ.

	Хауптвангер аль болохоор холхон байхыг хүсэж байлаа. Ертөнц дээр охид цөөхөн гэх үү дээ ер! Хэчнээн л бол, хэчнээн шүү.

	Тун саяхан Хауптвангерт дайралдсан шалиглал дурлалын зүйлд хамаагүй туршлага зуршил бүхий тэр нэг охин нь магад түүнийг соронзодчихоо биз!

	Гэтэл, нөгөө талаас, Хауптвангерийн эцэг нь Зобел гуай шиг л тийм хатуу хүн учраас мөн эх нь ч гэсэн бас... хүүгийнхээ дэглэмтэйд итгээд, хүүгийнхээ зан төлөвийг эвдэрч муухай болоогүй юм гэж тооцдог байв. Ийм дээрээс ч Хауптвангер, энэ аюултай байдлаас аль болохоор, даруйхан аятайхан шиг арга хэрэглэн сугараад гарахыг оролдож байж.

	Үнэхээр Хауптвангер анхандаа, эгдүү хорсолтой ч гэсэн, үнэн санаанаасаа ямар нэгэн зөв нарийн арга сүвэгчлэн олохоор найз нөхдөөсөө сураглан үзжээ.

	Хауптвангерийн хөгжилтэйнхөн бөгөөд амжилттайнхан хөгтэй явдал нь Идад үлэмжийн бүтэлгүй дүнгээр төгсжээ гэдгийг нөхөд нь цөмөөрөө ойлгож байжээ. Тийм дээрээс ч, тэд нүдээ ирмэлцэн, эргэлдүүлж ширэв татацгаагаад, бие биесээ түлхэлцэх нь Идагийн гудамжаар явахад, бэрхтэйнхэн болсон байв.

	Ида өөрийнхөө шившгээс ичээд бараг гэрээсээ ч үл гарна. Хэрэв гарах хэрэг тохиолдвол Уоррен чөлөө, Хай-стрит гудамжны хөндлөнгийн бяцхан гудмуудаар нуугдан зугтаж явдаг болж.

	Нууцлагдсан сэтгэлийн айдас Идаг шаналган, хатуу догшин эцгийн нь дүрс өмнө нь загнан омогдоод байгаагаар санагдаад л бүх хүн чадал нь барагдчихаад байгаагаар бодогдоно. Эцгийнхээ хатуу догшин, хайр найргүй загнадаг, өршөөж үздэггүйг Ида мэдэж байлаа. Яадаг юм билээ одоо Ида? Эдуардын олж өгсөн энэ ашиггүй зүйлийг уусан боловч, одоогоор дүнг нь л хүлээж байхаас өөр юмгүй байв. Зөвхөн хүлээсэн хүлээлт нь бүр аймшигтай явдлаар л төгсгөл боллоо. Дэлгүүрийн нь улиг болсон ажил, цөхрөл болсон гэр зуурын ажил, дурласан хүнээ харах гэсэн мөрөөдөл Идад цаг ямагт үргэлжлэн байхад... Харин Идатай хэдийд ч болов, хаана ч болов уулзалдах явдлыг нь Хауптвангерийн хойшлуулшгүй шинэ шинэ хэргүүд улам улам л саатуулсаар байх болов.

	— Энхрий хайрт минь, одоо үүн шигээ л үргэлжлүүлээд байж болохгүй юм гэдгийг ердөө ойлгохгүй байна гэж үү? Даанч чи минь ойлгохгүй байна гэж үү дээ, би цаашдаа ингээд л байж чадахгүй шүү? Чи надтай сууна гэж хэлсэн биз дээ. Хэчнээн ч цаг өнгөрөв дөө ер, бодууштай байна шүү. Би ер нь солиорох нь байна шүү. Чи минь юу ч болтугай хийх ёстой болоод байна даа. Хийх ёстой шүү! Хийх ч ёстой! Эцэг минь мэдчихвэл яах юм билээ? Намайг ч, чамайг ч гэсэн, яахыг нь чи мэдэж байна уу! Ийм аймшигтай юм болчхоод байна гэдгийг чи минь даанч ойлгоогүй л байна гэж үү дээ?

	Гэтэл Хауптвангер энэ дурласаар л байгаа охины, сэтгэл дүүрэн зовлонт шаналгын өрөвсөл эрэлт гуйлтыг, төвшин тайвнаар сонсохдоо, хайхрамж халамж ч үгүй, харин харгис хэрцгий сэтгэл төрүүлэн байж билээ.

	Чөтгөр үүнийг аваадхаасай!

	Хауптвангер ханилахгүй. Түүнд ханилах ч аргагүй байлаа. Хауптвангер зайлшгүй аврагдах ёстой байлаа. Тэр бол, Идатай дахиад уулзахыг ч үл оролдоно, хүмүүсийн дунд хэзээ ч дахиад ярилцахыг үл хүснэ, ер нь холхон байхыг шийджээ. Ида, ингээд байгааг нь огтхон ч үнэмшиж итгэхийг хүсэхгүй байна, харин даанч туршлагагүй, залуугаараа учир, Хауптвангерт тэгэх ёсгүй гэж улам, улам итгэсээр л байна. Ингэж байж яаж болох вэ дээ. Үүнийг ийм гэж Ида хэзээ ч сэжигтэйгээр хар буруу санасангүй.

	За одоогийн байдлаар л бол, Хауптвангер ингэж хайхрамжгүй болсон нь ганцхан нэг тайлбарлалтаар тодорхойлогдож магадгүй биз ээ. Хауптвангерийн Идагаас зугтаагаад байгаа нь... бас дам яриа энэ...

	За ингээд, нэгэн өдөр аймшиг, уй гашуунд автагдсан Ида охин, аргагүйн эрхэнд хүрч очих боллоо.

	— Би чамтай ханилна гэж ерөөсөө хэлээгүй шүү. Үүнийг минь чи сайн мэдэж байгаа байх. Тэгэхдээ надаас багагүйгээр чи л буруутай шүү дээ. Чи юу бодож олох нь тэр вэ, өөрийгөө надтай ханилуулна гэдэг чинь, чи өөрөө өөрийгөө авч явж чадаагүйгээс тэр шүү дээ? Тийм шив дээ? гэж Хауптвангер яг нүд рүү нь дээрэнгүй зэвүүнээр ширтэн харсаар, намуухан хэлэв. Хауптвангерийн харц ёстой тийм ширүүн болсныг анх удаагаа ч үзэж Хауптвангер ч ганц цохилтоор энэ бүх явдлыг дуусгачихъя гэж хатуу шийдсэн байлаа.

	Сүүлийн мөч болтол, тангараггүй дурлалд итгэсэн, арай чамай ухаанаа барьж ядан буй, сайхан цайлган цагаан сэтгэлтэй Ида охинд мундахгүй хүчит цохилт болж байлаа.

	Үгүй, ийм байх ёсгүй сэн! Ямар айхавтар аймшиг вэ! Тойрч гаршгүй аюул байсан юм бол уу...

	— За Эдуард хүү минь, чи юу гээд байна даа хө? Чухамдаа худлаа хэлж байгаа биз дээ! Чи өөрөө мэдэж байгаа шүү дээ! Чи минь сууна гэсэн шүү дээ. Чи мөргөн тангараглаж байсан шүү дээ. Миний дургүйцээд байхад чи минь л зөвшөөрүүлэх болгочихсоноо мэдэж байгаа биз дээ. За, тэгвэл би яах юм бэ? Эцэг маань, намайг ч чамайг ч ер яах бол, ёстой бүү мэд. Бурхан минь гэж! Бурхан минь гэж! Ида мөн л хэлсэн үгэнд нь үл итгэсээр, санаагаараа унан орилж билээ.

	Ида Хауптвангерийг үнэмшүүлэхээр үгээ олж ядан, ухаангүй шахам гараа базлан нухчиж цухалдана.

	Үүгээр л ингээд бүрмөсөн орхихоор Хауптвангер зохих ёсоор айлгаад байхыг шийдчихээд байв.

	— За, чи болиоч! гэж Хауптвангер хашхирав. Тэгснээ, — Би чамтай ханилна, сууна гэж хэзээ, хэдийд ч хэлээгүй гэдгийг чи мэдэж байж бас гэж хэлээд, ирэхийнхээ өмнө цуг чалчицгааж байсан өнцөг дээр зогсоцгоогоод гайхан харцгааж буй найз нөхдийнхөө зүг, хөлөө өсгийгөөрөө эргүүлэнхэн тавингуут цаашаа одов.

	Хауптвангер энэ бүх явдлыг дуусгавар болгосон шийдвэрээ бататган мэдэгдэхээр нөхөд рүүгээ очоод:

	— Яая даа байз, энэ банзлыг чинь! Эднээс болж бөөлжис минь хүрэх юм! гэж нэмэн хэллээ.

	Гэвч Хауптвангер, өөрийнхөө худал хуурмаг зусрын ихэмсэг дээрэнгүй хэрэг маань аягүйхэн буруугаар эргэх нь үү гэж бага зэрэг сандарсхийж байлаа.

	Эдуардын найз, эндхийн бас нэг алдартайхан Дон Жуан - Жонни Мартин, ингэж Эдуардад хэлж: «Өчигдөр тэр охин чамайг тэнд хүлээгээд л байсан, найз аа. Хараач хоёулаа байхыг нь. Хэзээ нэгэн цагт чамайг энэ муусайн банзлууд муу юманд хүргэнэ шүү» гэхэд нь Эдуард, ухаан алдаад үхэхээ дөхөж байгаа Ида руу ч харалгүй, мөнгөн харцаганаасаа тамхи аажуухнаар сугалан авангуутаа:

	— Яалаа гэнэ ээ? За яая ч гэхэв. Бид ч бас үзэх л болно, гэснээ дөнгөж сая л явах тамиргүй болтлоо шаналан зүдэрчихсэн Ида руу тоомсоргүйхэн толгойгоороо дохин зааж: — Энэ муусайн герман охидыг дээ! Эцэг шүү юмнуудынхаа гар дээр тэнэг мангуу юмс болж бойжчихоод, бас өөрт нь аягүйхэн зүйл бий болохоор тас зөрөөд байгаа юм шүү, бас тэгээд намайг ч буруутай гэх шиг ч! гэж нэмэн өгүүлэв.

	— Уулзалдахаар ярилцсан нөгөө хоёр охин чинь тэнд хүлээгээд байгаа шүү гэж, яг энэ үед нь Хауптвангерийн нэг найз ирж хэлэв.

	— Тийм үү хө, Скэт үү? Цөм яв цав бэлэн үү? гэж хөгжилтэйнхөн гэгчээр Эдуард асууснаа «Тэгвэл явъя» гээд, «За баяртай нөхөд өө» гээд, Эдуард шийдэмгий бөгөөд хурднаар алхлан одов.

	Есдүгээр сарын, навчис нь уначихсан нүцгэн моддын дотуур сэтгэл нь хугарч, гайхан мэнэрчихсэн Ида охин гэлдэрсээр л байлаа. Хажуугаарх трамвай, машинуудын замбараагүй хачин дуу чимээ, сигналууд, өнгөрөгсдийн чанга чанга яриа, хүмүүсийн хөлийн чимээ, үдшийн гялалзсан гэрлүүд энэ бүхэн цөм нийлэн бие дөжрүүлж байлаа.

	Ямар хүйтэн юм бэ? Эсвэл ганцхан Идад л тийм хүйтэн байв уу? Хауптвангер тэгээд Идатай суухгүй гэнэ! Тэр хэзээ ч ханилна, сууна гэж хэлээгүй гэнэ! Яаж тэгж хэлж болох юм бэ, Хауптвангер? Одоо харин Идад эцэгтэйгээ л учраа ололцохоос биш дээ. Гэтэл Идагийн биеийн байдал, сэтгэлийн байдал энэ...

	Ида хөдлөх ч үгүй зогссоор л байлаа. Гэтэл гэнэт нүдний нь өмнө зуны шөнийн Кинг-Лейк цэцэрлэг дэх таримал зассан ургамал модод сандал, моддын доогуур хөвөн яваа завинууд... залуус охид хос хосоороо... үзэгдэнэ. Мөн сэлүүрүүд зүгээр усан дээр хэвтэж байх шиг ч... дурлалд мансуурагсдын толгой нь нэг нэгэн дээрээ тонгойчихсон ч байж байсан... амьсгалаа давхцуулсан догдлонхон лугшсан зүрхнүүд ч... Гэтэл одоо болохоор... төчнөөн олон озолт үнсэлт, сайхан амлалын сүүлээр цөм худал хуурмаг болж ч байх шив дээ. Идагийн сайхан санаашрал... Идагийн үгс... түүнд нь Ида итгэж байсан тэр залуугийн үгс... тэр, үгээр ч хэлж болшгүй цэнгэл зугааны сарууд долоо хоногууд, өдрүүд, цагууд мөн хуурамч байжээ... Идагийн итгэл ч хуурагдаж, тэгээд сайхан санаашрал нь ч, хэзээ ч биелэхгүй хуурагдаж. Үгүй ер үхэх нь л дээр болж... Үхэх л. Арай ядан гэлдэрсээр, ашгүй эцэг, хойд эхийнхээ эзгүйд гэртээ ирж, өөрийнхөө өрөөнд ороод, хөнжилдөө орж бодол болон байлаа...

	Нэг үе шатахаа алдтал халууцаад л, нэг үе даарч зэврээд л сэтгэлийн гунигаасаа болж бие нь ч айхавтар өвдөөд л байлаа. Тэгж байснаа гэнэт Идагийн хорсол зэвүүцэл, урьд өмнө огт хүрч байгаагүй их хэмжээгээр хүрэх боллоо...

	Яасан хатуу сэтгэл гэгч вэ! Ямар хатуу зүрх гэгч вэ!Итгэлийг ингэж эвдэнэ гэнэ ээ! Тэр намайг мэхлээд ч зогсоогүй бас доромжилно гэнэ ээ! Тавхан сарын л өмнө, тэгж ч хараад л, ингэж ч инээмсэглээд л анхаарлыг минь татаад авчхаж билээ! Муу зальхай хуурамч! Муу хог чамайг! Муу мангас!

	Тэгж л бодож байхдаа ч гэсэн Ида, энэ бодолдоо үнэндээ итгэхгүй ч байх шиг, бас тэгээд сар, хоёр сар... гурван сарын өмнөх явдал руугаа шуналтай эргэн бодож, Хауптвангерийн харцнаас ч болов, энэ аймшигтай бодлыг цайруулах тийм битүүхэн заалт үзэгдэх юм биш байгаа даа гэж тээнэгэлзэнэ. Ээ дээ, Эдуард хүү!

	Ингэсээр, бүхэл шөнө өнгөрч, үүр цайлаа. За тэгээд л гунигт зовуурийн нь өдөр боллоо. Дахиад л тиймэрхүү өдрүүд үргэлжилнэ. Хэнтэй ч үл ярилцана. Хойд эхдээ цөмийг нь ярьчихаж чаддаг сан ч болоосой! Ийм цорын ганцаардсан олон шөнө өдрүүд үргэлжлээд л байлаа, үргэлжлээд байлаа.

	За ингээд л, хүмүүсийн сэтгэл зүрхийг түймэрдэгчид, сохлогчид дүрсгүй дэглэмгүйчүүлийн хуй салхи, босоо ороолонгийн цуваа адилаар мөрдөн хөөгөөд байх шиг ч болж.

	Үнэн хэрэг дэрээ, ийм муу гай учирвал Ида юу гэж, ярилцах юм билээ яах юм билээ? Идагийн юм үзээгүй явдал нь айдсыг улам бүр ихэсгэнэ. Аягүй зэвүүн харцаар ширвэнхэн, доог шоо хийгээд байгаа энэ муу сэлгүүцэгчид... танил охид... юу гэж бодож байгаа бол ер мөдхөн л бас тэд цөмөөрөө үүнийг амсаад, мэддэг болох юм чинь дээ. Ида дурлал ч үгүй ганцаардлаа даа.

	Энэ их, олон олон иймэрхүү бодол нь үхлийн цамыг тархи толгойд нь харайлгаад байх болжээ.

	Гэлээ ч болов, Хауптвангерээс сонссон бүх зүйлс худлаа байх гагцхүү над л тэгж санагдсан байх, харин би түүнийг аргадаж байгаад, байдаг гомдлоо мэдүүлж болно байхаа гэсэн мохошгүй сэтгэл Идагийн бодолд бэх бат хэвээр л байлаа

	Амраг минь, янаг минь!

	Цаашдаа энэ хоёр бие биесээ ойлголцохгүй байж болшгүй. Гэвч цаг ирэх тусам ямар ч гуйлт гувшилт сөгдөлт, мөргөлтөөр түүний тэр энхрийллийг эгүүлэн эзэмшиж болохгүй нь ээ гэж улам бүр ойлгоод л байлаа.

	Ида, Хауптвангерт зурвас биччихээд нөгөөх л өнцөг дээрээ тэртээ өнцөг дээр орших эцгийн нь агуулахын тэнд, гэрийн нь орчим түүнийг хүлээгээд л байдаг, хүлээгээд л байдаг... хариуд нь юу байдаг билээ? Эсвэл нам таг, эсвэл тоглоом тохуу, эсвэл шууд дооглол буюу доромжлол байх ажээ.

	— Яалаа гэж чи миний хойноос өлмий дээрээ гэтэн хөөцөлдье гэж бодож олов доо? Чиний бодлоор бол, чиний юу хэлэхийг би сонсчхоод л өөр юү ч хийлгүй л байх хэрэг үү? Би чамтай ханилахгүй гэж шууд хэлсэн шүү дээ. Харин одоо болохоор, чи өөртөө ямар нэгэн аягүй юм бий болгон бодчихоод л над руу цөмийг нь чихэх гээд байх чинь надаар л дутагдаад сүйд болоо юу ер эргэн тойрон залуус зөндөө л байна. Залуус хангалттай байна гэдэг бол нийтэд тодорхой юм биш үү. 

	Тэгнэ ч байх гэлгүйгээр санаандгүй хэлсэн сүүлчийн энэ үгс Идаг шулуутгаад, хүч оруулаад өглөө гэдгийг яриагаа зогссон үед, Хауптвангер ажин мэдэв.

	Идагийн сэтгэл зүрхийг Хауптвангерийн хэлсэн доромжлол догдлуулан байлаа.

	Гэв гэнэт, царай нь хувхайран, нүдний нь хүүхэн харааны угт хорсол заналын оч дүрс дүрсхийн харвав.

	— Энэ бол худал! Чи худлаа хэлээд байгаагаа мэдсээр байж! Яасан аймшигтай юм бэ? Одоо л би цөмийг нь ойлгож байна. Чи бол, ерөөсөө л нэг хогийн муу шившиг, хулчгар муу амьтан! Чи бол, дандаа намайг хуурсаар ирээгүй гэх үү. Чи бол хэзээ ч надтай гэрлэх гэж байгаагүй гэж үү, одоо болохоор хулчганаад л булзаж гарах гээд л, хэн нэгэн хүн дээр тохох гээд байгаа биш үү.

	— Чи бол муу хог, хог хог доо өчүүхэн хог! Чиний хэлсэн бүх үгс, амласан амлалтын чинь үр нь энэ үү тэгээд!

	Би амьдарсан амьдралдаа ганц удаа ч билээ, чамаас өөр хүний тухай бодож байсан болох нь шив дээ!

	Чи үүнийг мэдсээр байж, бас тиймэрхүү юмсыг зүрхлэн хэллээ гэнэ ээ!

	Идагийн царай бүр ч хувхайран, зэвхийрч гар нь хүртэл цайрчээ. Хэмжээнээсээ хэтэртэл шаналсан зүдэргээнээсээ болоод нүд нь ч том гэж жигтэйхэн.

	Гэтлээ, энэ бүх хорсол зүдрэлийн хажуугаар, эрх танхи, дурлалын дөл дүрэлзсээр л! Энэ нь хэчнээн их зовуурийг охинд төрүүлэн нүдний нь нулимсыг асгаруулна.

	Идагийн дурлал хэвээрээ байгааг нь Хауптвангер сайн мэдээд, түүний шударга үгийг хөсөрдүүлэн гомдоохыг л шууд бодно.

	— Өө, яалаа гэнэ ээ? Би хулчиймтгай гэнэ ээ? Харамз л даа. Чи юу хожих нь вэ, тэнэг мангуу минь. 

	Тэгж хэлээд эргэнгүүтээ Хауптвангер шууд цаашаа явлаа.

	Хауптвангер гагцхүү минут тутамд эндхийн хүмүүсийн нүдэн дээр нэрээ хугалчихгүй юм сан л гэж бодолхийлнэ. Хауптвангер эргэж ч хардаггүй шүү.

	— Эд! Эд! Эргээд ир л дээ! гэж Ида хэмжээлшгүй их гайхал, айдсыг илтгэн хашхирчээ. Ингэж намайгаа хаяж, чи минь яаж болох юм бэ! Би яасан ч үүнийг чинь зүгээр өнгөрүүлэхгүй шүү. Би зүгээр өнгөрүүлэхгүй нь гэж байна шүү хөөе. Одоохон буцаад ир л дээ! Хөөе дуулж байна уу?

	Хауптвангер түүнийг нь сонсох ч үгүй хурдхан шиг алга болж өгөв.

	Бараг юугаа ч мэдэхгүй байгаа Ида хойноос нь гүйчихлээ. Идагийн хорсол заналын хашхиралтад сандраад, зовон гайхсан Хауптвангер бушуухан эргэж ирээд;

	— Чи дуулж бай! Битгий тэнэгрээд бай, тэгээд байвал би чамд үзүүлээд өгөмз, сонсож байгаа биз?

	Энэ хэргээ надад нялзаан тохох гэдэг чинь бүтэхгүй байх аа. Чамд тэгүүлж л байдаг чинь би биш шүү. Чи өөрөө л буруутай, тэгэхлээрээ өөрөө л энэ хэргээсээ сугарч гар. Намайг хэрэг түвэг тарихаас өмнө одоохон арил, хөөе сонсож байна уу? гээд Хауптвангер, зэрлэг балмад дүр гарган Идагийн дэргэд тулан ирж харахад нь Ида сайн байсан хугацаандаа, тэгж айгаагүйгээрээ айж билээ. Ямар ч догшин ширүүн хялалзсан, аягүй нүд вэ дээ. Үнэхээр, эцэстээ тулахаар Идаг цохиод авна гэж үү? Тэгэхлээрээ Ида түүнийг бүр багаар мэдэж таньж байжээ. Эцгийнхээ л өмнө үг дуугүйгээр, буруугаа хүлээхээс өөр аргагүй болсон Ида охин, хөдлөх ч үгүй, хөшилдөн болхи зодооч залуугийн өмнө бэмбэгэнэн айчихсан зогсож байж.

	Чичгэнэн догдолсон Хауптвангер байж ядан:

	— Дахиад над дээр ирнэ гэж бүү санаарай мэдээ биз? Би чамд баярлахаар л юм хийхгүй шүү. Надтай марзганах явдал чинь болоо юм биш үү. Одоо ингээд л үүрд төгсгөл болсон шүү гэв.

	Хауптвангер эргэж ч харалгүй, хотын төв тийш, Хай-стрит гудамж болон Уоррен чөлөөний зүг шууд алхалсаар далд ороход Ида яахаа ч мэдэхээ болиод, мэгдрэн мэнэрсээр, хөдлөх ч үгүй зогссоор үлджээ.

	Яасан ч гайхалтай юм билээ! Бузар шившиг! Булай хог! Одоо ингээд л Ида дууслаа, алагдлаа даа.

	Өөрийгөө хүмүүсийн анхааралд оруулахын ч аргагүй байлаа... Ида маш алгуурхнаар алхсаар гэлдэрсээр... замбараагүй үймэрсэн сэтгэлийнхээ хүчинд найган, дүүжигнэн явлаа. Царай зүс нь хув хувхайрч салгананхан явсаар Ида дахин гэртээ ирж, нэг мэдэхэд л өрөөндөө байжээ.

	Ида зөвхөн өнгөрсөн бүх явдлын талаар гуниг, зүдүүр заримдаа хорсол, гомдолтойгоор бодон, бодон уйлчихмаар болтлоо үлэмжхэн зүдэрчээ.

	Эцэг минь! Хойд эх минь!

	Хэрэв... хэрвээ тэд мэдчихвэл яана. Үгүй тийм биш, үүнийг л болохоос урьд, ямар нэгэн өөр юм болох ёстой.

	Ида л зайлан алга болчих ёстой. Эсвэл болих уу... усанд живж үхдэг юм билүү... ямар нэгэн аргаар алга болчих уу... эсвэл... Ида жаахан байхдаа, байшингийнхаа дээвэрт, хааяа угаасан юм өлгөн сэврээдэг хуучирсан гэгч олс харж билээ. Хэрвээ, бүх хэрэг явдал маань нурж сүйрчихсэн цагт, одоо тэгчихвэл яана аа... магадгүй... аль хэдийнээ нэг зохиол уншихад нь нэгэн эмэгтэй яг ингээд үхчхэж билээ. Ямар нэгэн хүн энд орж ирээд, харчхаж амжихгүй дээ юуны өмнө... юуны... 

	 

	За ингэтэл. Ида ингэж чадах уу даа? Ийм юм Ида үйлдэж болох уу? Идаг айлган донсолгоод байгаа сэтгэл дэх амьдралын бүх зүйлс нь тэр! Энэ амьдралаас салан одох эрх Идад бий гэж үү? Өөрийнхөө амьдралаас ангижрах гэж үү? Өөрөө өөрийнхөө амьдралыг бий болгох тэр тавилангаа зөрчих эрх Идад бий гэх үү? Чухамдаа Идад амьдрах хэчнээн их хүсэл бий вэ дээ! Үүний зэрэгцээгээр, Эдуард ямар нэгэн зүйл Идагийн тусын тулд хийх ёстой, туслах ч ёстой... Идад... үгүй, тийм биш, Ида тэгж чадахгүй... ерөөсөө дахиад энэ талаар Ида бодох ч үгүй... бүрэн дүүрэн эрх чөлөө олж авахын тулд хөнгөн сайхан, хөгжилтэй шинэ ялалтыг хийе гэвэл үхэх л байлаа. Үгүй яасан ч тэгэхгүй! Тэгвэл Ида эхлээд түүнийг сүүлээр нь өөрийгөө ална. Эсвэл, бүхний өмнө түүнийг зад илчилнэ, мөн өөрийгөө ч илчилнэ... тэгвэл... тэгвэл... 

	Тийм дээ, гэтэл эцэг минь! Хойд эх минь! Бузар шившиг! Тэгээд л энэ... 

	Эцгийн нь дэлгүүр дэх бичгийн ширээний шургуулгад нэг амиар найм дахин буудаж болно гэж эцэг нь ярьдаг нэг том гэгч гацмал гар буу хадгалагддаг байжээ. Том ч гэж жигтэйхэн зэв даасан хүйтэн юм байлаа. Ида, түүнийг үзээд оролдсоноо гартаа авлаа, айж байгаа ч гэж яриагүй... 

	Буу бол, үхэл, хорсол занал ер нь л амьдралын биш зүйл санагдана. 

	Гэтэл, одоо— хэрвээ... хэрвээ Эдуардыг яллах гэж Ида шийдвэл, мөн өөрийгөө ч гэсэн... эсвэл ганцхан өөрийгөө л үгүй, энэ бол сайн арга биш. Тэгвэл, хаана байна тэр арга маань? Хаана байна? Эцэг нь, сүүлийн үед, охин дээр нь ямар нэгэн ер бусын зүйл болоод байгааг ажсан боловч яасан тухай нь асуусангүй, харин Ида зүдүүртэй шаналлын бодол болсоор, болсоор л байж. 

	Ида маань Хауптвангертай муудалцчихаа юм бол уу, Хауптвангер ер нь нэлээд хэдийнээс үзэгдэхээ ч больж, эсвэл, магад, Ида өвчилчихөө юм бол уу? Ида хоол ч идэхээ больж. Ерөөсөө бараг хоол идэхээ больж. Асуухад хурдхан «үгүй» л гэнэ. Энэ хариулт эцэгт нь огт хангагддаггүй байсан учир дахиад асуухаа ч больж. 

	Үүнд ямар нэгэн нууцлагдсан зүйл байх шиг гэвч, мөдхөн зайлшгүй тодорхой болох биз ээ. 

	Эцэг маань нэгэнт тааварлаад байгаа учир, даруйхан ямар нэгэн арга хэмжээ авъя... нэгэн тийш болгоё гэж Ида бодлоо. Тэгээд Ида өөрийгөө алах, гар буугаар буудах гэсэн санаанаасаа сэдэвлэн ингэж сүвэгчилжээ. Хауптвангерийг үхтэл нь айлган занаж сандруулъя. Ида түүнийг зөвхөн л айлгана даа. Магадгүй, түүн рүү буугаа шагайгаад үзнэ, тэр нөхөр хараг, тэр нөхөр ер яах нь вэ. 

	Ида түүнийг алж чадахгүй л дээ, ингээд л болох нь тэр. Хэрвээ, харин... буугаа, хэрэв шагайчихвал... үгүй үгүй түүн рүү шагайхгүй... тэгтэл... тэгтэл... гал утаа манасхийн, үхлийн сум түүний зүрхэнд... дараа нь дуусах нь тэр, өөрийгөө ч гэсэн дуусгах нь тэр. Болохгүй болохгүй! Тэгвэл сүүлээр нь... дараа нь юу болох вэ? Хаачих юм бэ?

	Энэ хоёр өдөр хэд дахин ширээнийхээ шургуулгыг татан, гар бууг харна, бас тэгье ч гэж бодоогүй мөртөө зүгээр дээш нь өргөж үзэж байж. Хэчнээн ч хүнд, ямар ч зэврүүн хүйтэн, зэвүүн аягүй буу билээ. 

	Үүний хүнд нь ч гэсэн, юунд зориулагдсан нь ч гэсэн, Идаг айлгаад байв, гагцхүү харин олон олон удаагийн үр дүнгүй оролдлогын сүүлчээр, сая нэг тэр бууг итгэлтэй гэгчээр энгэр лүүгээ хийж амжлаа. 

	Өнгөрсөн зун Эдуардын толгой наалдаж байсан зүрхний нь тэнд, буу хүйт оргиод байлаа. 

	Толгой нь дүйрч, сэтгэл нь шаналснаасаа тэнхээ нь барагдан тамирдаж гүйцсэн Идад нэгэн өдөр эцэг нь:

	— Чи яагаа вэ? Чи юу хийгээд байгаагаа ерөөсөө сайн бодохгүй байгаа юм шиг санагдах юм. Магад, чи нөгөөх залуу нөхөртэйгөө нэг юм болжээ дээ? Яагаад тэр чинь манайхаар үзэгдэхээ болино вэ. Чи түүнтэйгээ ханилан суух цаг чинь аль хэдийнээ болчхоод байгаа юм биш үү, эсвэл уулзалдахаа бүрмөсөн больчихгүй юу. Та хоёрын хооронд ямар нэгэн тэнэг явдал гарах юм бол, би хүлээхгүй шүү харин! гэв. Эцгийн нь хэлсэн энэ үгс, Идагийн юу юунаас илүү айгаад байсан тэр шийдвэрийг хэрэглэхээс өөр аргагүй болгож өглөө. Одоо... одоо... тэгэхлээрээ оролдоод үзэх хэрэгтэй болоо шив дээ. 

	Мөн өнөөдөр, яаж ийгээд Хауптвангертай уулзаад, эцэг дээр нь очиж цөмийг нь ний нуугүй хэлье байз... тэгээд бас Эдуард өөртэй нь ханилахгүй бол, түүнийг ч алъя, өөрийгөө ч алъя. Түүнд буу гарган... түүнийг буугаараа занах юм бил үү... гэтлээ бас, заналын хажуугаар сүүлчийнхээ удаа гуйгаад, оролдоод үздэг юм бил үү ер гэж санана. Хэрвээ зөвхөн... хэрэв зөвхөн Хауптвангер энэ удаа, уурлах ч үгүй, цөмийг нь дуулж авах юм бол... магадгүй бас Идагаас айж сандраад санаа нь эргэвэл, бас сайхан аа. Гэтэл харин, хараал тавиад л дайраад ирвэл, хөөвөл яана. 

	Энэ явдал бол, гэрийн нь орчим буюу гол руу тулж очдог гудамжны үзүүрийн буланд, эцгийн нь нүүрсний агуулахын дэргэд болох ажээ. Эхлээд Ида агуулахын контор луу нь очлоо. Хауптвангер, тэндээс тав хагаст буюу зургаан цагт гарч, гэрийнхээ ойролцоо байх ёстой сон. 

	Долоод юм уу, долоо хагаст Хауптвангер дахин буцаад явчихна, энэ нь болзоо л шүү дээ... болзоо л байгаа юм... хэнтэй бол? За тэгээд, эхлээд контор луу нь очсон дээр... дээр. Тэндээс Хауптвангер ганцаараа гарч ирэх ёстой сон. Тэгсэн нь дээр дэг ээ. Хауптвангер энэ орой контороосоо, дэлхий дээр л өөрийгөө их юманд бодож байдал төрх, сэтгэл санаа дүүрэн хангалуун гэгчээр гарч иржээ. 

	Арван нэгдүгээр сарын салхитай үдэш байлаа. Алсад дугариг дэнлүүний гэрэл гялалзан тэртээх хүмүүс, юмсын шуугиан үргэлжилсээр хатсан навчис, салхинд туугдаж байв. 

	Гэнэт Хауптвангерийн байнга явж өнгөрдөг, хураалттай туйпуунуудын цаанаас, таних нэгэн эмэгтэйн дүрс гараад ирлээ. 

	— Ганцхан мөч зогсооч, Эд минь, би чамтай ярилцах хэрэг байна. 

	— Үгүй энэ чинь дахиад л чи юу! Юуны чинь чөтгөр хэрэгтэй юм бэ? Надад зав алга аа. Чамтай ерөөсөө уулзах хүсэлгүй гэдгээ би чамд хэлсэн шүү дээ. 

	— Болиоч доо Эд минь, сонс л доо. Би гайхшаа барчхаад байна шүү дээ. Би гайхшаа тасраад байна даа, Эд минь сонс л доо? Даанч даа ер, намайгаа бодохгүй байна гэж үү ер? гээд Идагийн хоолой бөглөрөн түгдрээд, гомдол гуниг хослуулан дуугарна. 

	— Би чамд, надтай ханилах ёстой гэдгийг хэлэхээр ирлээ. Чи ханилах ёстой юм шүү, мэдэв үү?

	Ида хэнхдэг дэх тээглэгдэн бүхий хүнд гэгч буугаа тэмтэртэл, одоо харин тийм ч их хүйтэн биш байлаа. Татуурган хэл нь дээд талдаа торчигнон сэнжгэнэж байлаа. Одоо л түүнийгээ гаргаад... Эдуардад үзүүлдэг юм бил үү... эсвэл, хэрэг болбол, бэлхэн болгохоор, заамныхаа цаад талд шууд суга татан гаргаад ирэхэд л... хэрвээ ямар ч эргэлтгүй хэвээрээ л байвал... заавал үгийг нь дуулж ойлгохоор л болгочихно доо... Харин Идагийн гар нь буугаа арай чамай л атгаж, чичиргэнэсээр л байв. Хүнд ч гэж яриангүй, аймшигтай ч гэж жигтэйхэн. Ида цааш нь бараг өөрийнхөө дууг ч сонсолгүй үргэлжлэн:

	— Тэгвэл би өөрийнхөө ч чиний ч эцэг дээр очно доо. Эцэг минь намайг ер яах бол, ёстой аймшигтай юм болно байх аа, гэхдээ чамд бүүр илүүгээр л бууна даа... Мэдээжийн хэрэг чиний эцэг ч чамд л лав найр тавихгүй байх даа. За, одоо яая гэх вэ... гэснээ дараа нь, — Чи бол надтай ханилах ёстой, хурдхан ханил, эсвэл... эсвэл... би чамайг ч ална, өөрийгөө ч ална, тэгээд л гүйцэх нь тэр гэж нэмэн хэлээд, Эдуардын нүүрийн өмнө буугаа гаргаж буудахаар дохиж үзмээр болсноо Ида тэгж амжсан ч үгүй. Энэ талаар огтхон ч сэжиг аваагүй Эдуард галзуурахаа дөхөн Ида руу дайрлаа. 

	— Яасан дээрэнгүй юм бэ? Ингэхээ боль чи, сонсож байна уу? Чи өөрийгөө юү гэгч болгоод байгаа юм бэ? Би чамд юу гэж хэллээ? Эцэг дээр минь очвол оч. Намайг айлгаж чадна гэнэ ээ бас! Тэд бас чам шиг юмыг үнэмшинэ гэнэ ээ?.. Чамтай, хэзээ ч ямар нэгэн холбогдох тийм явдал байгаагүй, тэгээд л тэр! 

	Тэгээд Хауптвангер, Идаг айгаад явчих байх гэж санаад хүчтэйхэн дэлсээд авчээ. 

	Гэв гэнэт түргэн уур нь дүрсхийж түлхүүлсэн биед нь галын оч бадран, нүдний нь өмнүүр — давшаад ирж байгаа, хар хүрээтэй час улаан, мөн гайхалтай сайхан... юмс бүслэн тойрох шиг болон Хауптвангерт хортой муу юм үл хийх гэсэн хүслийн нь тас эсрэг бодол тэр дороо л бий боллоо. 

	Кинг-Лейк цэцэрлэгийн моддын дотор хавархан харж байсан... дурлалт Хауптвангерийн тэр царай одоо эргэн тойрны хачин янзын бүдэг гэгээнд зэвхийрэн чулуу шиг болчхоод... үгүй, үгүй хачин... 

	Ида эргэн харж, хорсол заналаар бялхам Хауптвангер лүү үсрэн очоод:

	— Чи надтай суух болно доо Эдуард аа! Ханилах болно! Үзнэ дээ хө! Чи суух болно! гэв. 

	Тэгснээ л, хоёулаа маш ихээр цэл гайхан, үлэмжийн айн сандарцгаан байснаа гэв гэнэт л бууны чанга дуу тас бууж гал манас хийгээд л Идагийн гараас буу нь арай л чулуудагдчихсангүй... юу ч болов Ида буугаа лавлан атгаж аваад, үдшийн паг харанхуйд буу дахин дахин тас тасхийж, гал нь улс улсхийлээ. 

	Эгшин зуур Хауптвангер, ухаа сэхээ алдталаа сандран, ганц ч үг хэлж чадахгүй байснаа, дараа нь чарласан хоолойгоор:

	— Бурхан минь гэж! Чи яаж байна аа... гэж хэлээд өрөөсөн гараа элгэн дээрээ тавьж... Ээ, чөтгөр чамайг! Буудчихлаа шүү... гэж хэлээд Идагийн хөлийн хажууд ирж нүүрээрээ газар харан уначихжээ... 

	Хар хүрээтэй час улаан очнууд Идагийн тархинд, нүдний нь өмнө мөн эргэлдсээр л байлаа. «За одоо л... одоо л би өөрийгөө бас алах ёстой боллоо доо. Алах ёстой. Алах ёстой. Хаашаа ч хамаагүй нуугдаж очоод... өөрийгөө буудчихъя байз...» 

	Тэгснээ Ида буугаа ч өргөх чадалгүй байлаа... гэтэл хэн нэгэн хүн ойртоод ирлээ... хүмүүсийн ярих чимээ... хөлийн чимээ... хэн нэгэн хүн наашаа гүйгээд байлаа... Ида ч модон дотор, хаалга руу, өнцгийн цаад талд, ер хаашаа ч хамаагүй, өөрийгөө л буудчихаж болмоор газар луу гүйчихмээр ч боллоо. Гэтэл, ямар нэгэн хүн: «Энэ хүүхнийг бариад аваарай! Хүн алчихлаа шүү!» гэж хашхиртал, бас нөгөө аль нэгэн талаас: «Зогс! хүн алагч! Бариад аваарай үүнийг, хүүе!» гэв. 

	Эдуардтай аль нэгэн талаараа адилхан, урьд өмнө Ида огтхон ч үзээгүй, бядархуу чийрэг ямар нэгэн залуу хүрч ирээд, Идагийн мөрнөөс угз татан өөр лүүгээ эргүүлээд:

	— Сонс чи! Хэн гэгч чөтгөр вэ! Наашаа бай. Наашаа бай. Оргон зайлчих гээ юү чи? Хаашаа ч гарч чадахгүй байх аа. 

	Гэсэн ч нэг их хорсолтой биш нүдээрээ харан, хүчтэй гараараа нэг их хамаагүй биш ээр Идаг барьж байлаа. 

	— Намайг тавьчхаач дээ! Тавьчих л даа! гээд бүх биеэрээ угзчин, нулимс үл гарган эхэр татаж байлаа. 

	Тэгтэл, тэр дороо л хаанаас ч юм, эрэгтэйчүүл, эмэгтэйчүүл, хүүхэд багачууд, охид бүр эцэст нь цагдаа нар ингээд л бөөн хүмүүс Идаг хүрээлчихжээ. Цагдаа нар иймэрхүү явдлын учрыг сайтар мөрдөн мэдэхийн тулд, шархтсан хүнийг даруйхан эмнэлэгт хүргэх, харин буудсан охиныг аль ойрын цагдаагийн газар аваачих, овог нэрийг нь тэмдэглэх, хэдэн гэрч этгээдийн хаягийг авах зэрэг зайлшгүй гүйцэтгэвэл зохих үүргээ хатуу мэдэж байлаа. 

	Зовлонд учирсан, хүч тамиргүй Ида ямар нэгэн байшингийн довжоон дээр сууж байлаа. Гадаа нь шахцалдсан олон хүмүүс бүслэн овооролдоод:

	— Хаана гэнэ ээ? Юү гэлээ? Яаж гэж? гэцгээж байгаа дуунууд л Идагийн чихэнд дуулдаад байлаа. 

	— Тийм, тийм! Дөнгөж сая, мөн энэ байран дээр л

	— Мөөн, мөн түргэн тусламж дуудаж байх шив дээ. 

	— Миний бодоход ч авслагдахаас өөр аргагүй болчих оо шив ээ. Цээжинд нь хоёр сум тусжээ. Яаж сэхэх вэ дээ өр. 

	— Хараач, байдаг цустайгаа холилдчихож шүү!

	— Энэ хүүхэн алчихсан юмаа даа. Тэр том, гар буугаар буудчихаж шүү дээ! Алагдсан хүнийг нь цагдаагийн халааны хүн үзээд мэдэж, харин энэ хүүхэн зугтахыг оролдож гэнэ. Харин Жимми Аллен энэ хүүхнийг бариад авч. Жимми Аллен яг энэ үеэр гэртээ ирж явж гэнэ. 

	— За, энэ чинь, Уоррен чөлөөний ойролцоох жижиг барааны дэлгүүрийн эзэн өвгөн Зобелийн охин байх шив дээ. Би энэ охиныг таньж байна. Харин тэр нь бол, Хауптвангерийн хүү, эдний нүүрсний агуулах энэ байна. Би эднийд ажиллаж байлаа л. Энэ хүү Грейстрит гудамжинд суудаг юм. Энэ үеэр ухаан ороогүй л байгаа залуу Хауптвангерийг ойролцоох нэгэн эмнэлгийн мэс заслын ширээн дээр шууд аваачаад тэндээс түүнийг одоо хорин дөрөвхөн цагийн сүүлээр үхнэ гэж, итгэл барсан шийд хэлжээ.

	Эцэг эх хоёр нь энэ тухай сонсоод, тийшээ харайлгачхаж. Зүдэрч гүйцсэн Ида, Хандерсен чөлөө дэх цагдаагийн газар хүргэгдээд тэнд ар талын нь нэг тасалгаанд цагдаа нар нягт тойрон зогсоод, нэгжилт явуулснаа байцаан асууж эхэлжээ. 

	— Аа тийм бий, энэ залуутай барагцаалбал, жилийн өмнө танилцаа юм биз дээ? Энэ чинь үнэн үү?

	Сандран мэгдэрсэн Ида бараг ухаан алдан шахан, хариунд нь зөвхөн толгойгоо л дохино. Гадаа нь үймэлдэн түгшин овооролдогч олон хүн муу юманд шохоорхоцгоож байлаа. 

	Хөөрхөн охин байна шүү? Залуу хүү нь үхлүүд гэнэ ээ! Дурлалаас л болсон хэрэг гэнэ ээ! гэцгээнэ. 

	Үүний зэрэгцээгээр, Зобел өвгөн эхнэртэйгээ хоёул энэ явдлын тухай цагдаагийн газраас сонсоод үхтлээ сандран хувхайрч цагдаагийн тэр байранд санд мэнд хүрч ирцгээжээ. 

	— Бурхан минь гэж! Бурхан минь гэж! гэсээр амьсгалаа давхцуулан тэр хоёул, тэр лүү нь чихэн орлоо. Зобелийн духнаас хөлс бөнжгөнөн, тэр ч байтугай гарын нь алга хүртэл чийхарсан байлаа. Зобелийг энэ их уй гашуун зовлон, шаналган тарчилган байв. 

	— Яаж гэнэ э! Зобелийн Ида хэн нэгэн хүнийг буудаад алчихлаа гэнэ ээ! Хауптвангер гэгч залууг гэнэ ээ? Яана гэнэ ээ, бас тэгээд конторын хажуу дахь гудамжинд гэнэ ээ. Хүн алчхаж гэнэ ээ! Бурхан хан тэнгэр минь гэж! Энэ хоёрт тэгэхлээрээ нэг л юм болж дээ. Тэгжээ, тэгж. Би ажиглах маань ч яалаа даа ер ээ чааваас? Сүүлийн үед Ида минь дандаа л хувхайрч зэвэрчхээд л нэг л их зовлонд нэрвэгдчихсэн юм шиг байх болсон юм аа даанч. Энэ жаал хүү, охиныг минь уруу татчихаж шүү дээ. Тийм л болж байна. Тангаргаа барсан монди гэж! Уруу татчихаж! Хууран маллачхаж! Муу хог чамайг!

	Үгүй ер, өөрийнхөө биеийг яаж авч явахыг би хэчнээн ихээр хэлдэг, сургадаг байлаа! Эхнэртэйгээ хоёулаа л энэ охин дээрээ хэчнээн их санаа тавьж байлаа даа ер! Айл хунарын маань хүмүүс юү гэх бол ер? Одоо арилжаа худалдаа маань, ер юу болох бол? Тэгтэл цагдаагийнхан, шүүх! Магад алагдахаар заагдах байх аа ер! Үнэн мөнийг бурхан минь л тунгаах болтугай! Төрсөн охин минь юм шүү дээ! Тэр алуулсан залуу ч нэг л их дэгжин ганган гоё эр байсан даг... Зобел юунд охиноо түүнтэй уулзалдахыг зөвшөөрч байв даа ер юунд ч! Зобел өвгөн урьдчилан сэрэмжилж байх ёстой байсан шүү дээ... охиноо тийм туршлагагүйг нь мэдсээр байж... 

	— Хаа байна? Бурхан минь Бурхан минь! Ямар аюултан хэрэг гэгч вэ!

	За тэгээд, Зобел гуай, нүүрэнд нь ч цус байхгүй өрөвсөм охиноо харлаа. Үг асуухад нь аймхай харцаар харсхийгээд бараг үл сонстом:

	— Тийм ээ, би түүнийг буудчихсан. Тийм ээ. Тийм. Надтай ханилахгүй гэхлээр нь. Эдуард бол надтай ханилах ёстой байсан мөртөө, дургүйцсэн, тэгэхлээр нь л... гэснээ, Ида гэнэт учирсан гунигаа илтгэн, гар хуруугаа нухачсаар:

	— Эд минь! Эд минь! гэж чарлан эхэр татав. 

	— Бурхан минь! гэж Зобел гуай дуудсанаа, — Ида минь! Ида минь! Ингэмгүй л байх ёстой сон, бурханд л сайн залбир. Чи яагаад надад үүнийгээ цөмийг нь ярьсангүй вэ? Над дээр ирээд асуухгүй яасан юм бэ? Би чинь, чиний эцэг шүү дээ! Би цөмийг нь учрыг ойлгох л байлаа. Одоо яая гэхэв, дуусчихжээ! Би эцэг дээр нь... Өөр дээр нь очих байсан... одоо бол... одоо... гээд л, Зобел өвгөн юугаа ч мэдэхгүй шахам гараа базалж байлаа. 

	Харин, одоо энэ явдал нийтэд мэдэгдээд бүх хөдөлмөр нь сүйрэн замхарна байх гэхээс, өвгөний сэтгэл юү юунаас ч илүүгээр зовнин шаналж байжээ. 

	Тэгээд л Зобел өвгөн үүдний жижүүр ахлах дэслэгч болон нэгжигчдэд өөрийнхөө мэдэх төдийн зүйлийг нуршсан олон үгээр ярьж өгч байлаа. Чүү чамай ухаан орон ядан байгаа зовлонт Идагийн сэтгэлд: Энэ аав минь мөн гэж үү дээ? Туслалцах талаар эцэг минь юү гэв ээ, байз? Намайг өөр дээрээ очиж ярьсан бол гэв үү... харин очъё ч гэж би нээрээ огтхон ч санаагүй юм шүү, энэ өвгөнийг тусална байх ч гэж санаагүй сэн. Гэтлээ, дахиад л Эдуардын тухай бодолд автагдав. Тэр аймшигтай мөчийг бодно. Аюултай хөнөөлтэй зовлонг бодно. Чухам дээрээ Ида ингэчихье гэж бодоогүй шүү, бодоогүй юм даа. Үгүй үгүй! Хауптвангер үхчихсэн гэж, нээрээ үнэн гэж үү дээ? Нээрээ Ида алчихсан гэж үү дээ? Яаж Идаг дэлсээд түлхээд авлаа, бараг л цохичихсон юм шүү. Хауптвангер юу гэж ярьж байлаа... Бурхан минь! бурхан минь гэж!

	Ида гашуудал гунигийн нулимсаа асгаруулан уйлан хайлан байхад эцэг, хойд эх хоёр нь анх удаа, чин сэтгэлийнхээ уярал өрөвслийг гарган, Идагийн дээрээс тонгойн харна. Ямар ч хэцүү бэрх амьдрал гэгч вэ, ямар ч аймшигтай явдал гэгч вэ! Энэ дэлхий дээр амар сайхан амьдрагчид огтхон ч алга. Хэн ч амар үл амьдарна. Газар сайгүй л гай гамшиг хорсол занал үхэл. Гэхдээ тэр хоёр, охиноо улам их муу юманд ч хийхгүй байх аа, үгүй үгүй. 

	За дараа нь орон нутгийн сонин сурвалжлагч хүрээд ирлээ. Байдаггүй. Цуу шуугиан, давслагч сонинуудаар дэгдчихлээ. Эрэгтэй эмэгтэй сэтгүүлчид л гэнэ, янз бүрийн хуруу нь загатнасан бичигчид л гэнэ, зурагчид л гэнэ. «Арван долоон насны үзэсгэлэнт охин хорин нэгэн настай дурлалт залуугаа буудчихжээ. Хэлсэн үгэндээ эзэн болоогүй болохоор нь шийтгэл болгон залуу эрээ хоёр дахин буудчихсан байна. Энэ охин мөд хүүхэд гаргах ёстой юм байна. Тэр залуу нь одоо үхлүүд байна. Энэ охин өөрийнхөө бурууг хүлээж байна. Аль алины нь төрөл төрөгсөд цөхрөнгөө баран гайхаш тасраад байна гэнэ» гэхчлэн маш тодхон гарчигтайгаар нийтлэгдээд байлаа. 

	Хоёр дахь өдөртөө, гурван цагт Хауптвангер Идаг хууран малласан тухайнхаа гэмшлийг нас эцэслэхийнхээ өмнөхөн хүлээгээд, бүрмөсөн нас эцэслэжээ. 

	За дараа нь ингээд нэг өдрийн сүүлээр мөрдөн байцаагчдын зүгээс, хоригдож байгаа охиныг, шүүхээс хэргийг нь нэгэн тийш болгохоос нааш суллан тавьж болохгүй гэсэн шийд гарчээ. Гэтэл энэ охин бол, үлэмжийн үзэсгэлэн төгөлдөр учир хүн бүхний зүрхийг шимшрүүлэн өрөвдөл төрүүлж, сонины хяналтын газраа: лам нар сүсэгтэн, улс нийгэмд дээхнүүр байр эзлэгчид, улс төрийн ажилтан, мөн ерийн уншигчдаас зүйл бүрийн захидлыг бичихдээ, алах ял заагдах гэж буй охиныг өмгөөлөн хамгаалсан энэ охин бол, тэр хүүд урьд хойдыг мэдэж саналгүй үхтлээ дурласнаас болж, гал халуунаасаа болж, ийм сүрхий хүнд хэрэгт оржээ. Үүнийг уучлан суллах нь зүйтэй сэн гэж гуйн хүссэн байлаа. Яллагчдын нэг нь ч энэ охиныг, авч хэлэлцэхгүй болговол зүгээр ээ. Америкт энэ хэрэг хаашаа ч гарахгүй л дээ. Энэ зовлонгийн туйлд шаналсан охиныг яллахаар оролдож байгаа яллагчид ч муугаа ч үзнэ дээ. Яллагч таслагчид, энэ хөөрхий маллагдсан охиныг суллан тавьж, ямар нэгэн хувийнхаа гэрт буюу ариун сайхан дээд сургуульд, хүүхдээ гаргатал, байж байх ёстой сон, гэтэл энэ далимд нэгэн дээд язгууртны баян авхай маш гүнээ хайрлан өрөвсөж энэ охины гэнэгүй гуниглалт явдлыг эргэцүүлэн тунгааж бодоод, тэр ч байтугай өөрийнхөө охидыг эхийн хувьд зүйрлүүлэн санаж, хэчнээн л бол хэчнээн, дур хүслийг нь хэмжээгээр төлбөр өгч Идаг гэртээ орогнуулахыг хүсэж, харин хүүхдээ төрүүлсний нь сүүлээр шүүхийн талаас нягтлан хянаад, энэ охины цаашдын хувь заяаг шийдвэрлэх биз ээ гэж гуйн гувшжээ. 

	За ингээд, гайхан зовнисон Ида охин, түүнийг тойргийн шоронд орсон өдрөөс нь эхлээд, эелдэг сайхан ааш зан, итгэлт ариун сэтгэлд нь болоод, өөртөө аваачихыг хүссэн гаднаас нь харахад догшин боловч чухамдаа сэтгэл нь маш энэрэнгүй нинжин тэр авхайд шилжин очлоо.

	Энэ авхай бол, залуу биш ч гэсэн, царай зүсээр муухай ч гэсэн дуу хоолой нь ч аятайхан, маяг байдал нь ч уян зөөлөн, Идаг дахиад юунд ч битгий зовни, би өөрөө ч ингэж зүрхээ няц цохиулж үзсэн ч гэх шиг дахин дахин батлан ярьж Идаг тайтгаруулсан билээ. Ингээд эцсийн эцэст баривчлагдан харгалзагдсан Ида охиныг тэр авхай авч, анхны дуудлагаар эгүүлэн аваачин өгөхөөр болоод хотын орчим нэг их цэцэрлэг бүхий, тасалгаанууд нь уудам, хот маягийн байшинтай, тийм нэгэн хэсэгт дагуулан авчирчээ. 

	Ингэнэ гэж санаагүй, гайхшаа барсан Ида гайхан баярлах, үл итгэм сэтгэл төржээ. Дуртай бүхнээ л хүсэхэд бэлэн зэлэн хангагдаж, тусгай зарцтай тусгай өрөөтэй, нам гүм яаж ч дураараа зугаацах боломжтой, тийм байдалд шилжин оржээ. 

	Хэзээ л хүссэн цагтаа эцэг эхтэйгээ уулздаг ч байлаа. Амьдралд үлэмжийн их шалгалт болох хүүхэд төрүүлсний дараах шинэ амьдралын нь тухай ярилцацгаана. (Ингэхдээ тайтгаруулан засаж л ярьдаг байж) за дараа нь шүүхдээ очно доо. Идагийнх хотын өөр хэсэгт шинэ дэлгүүртэй болохоор шийдсэн байлаа, хуучныгаа худалдахаар зарлачихсан байлаа. 

	За, тэгэхлээрээ... Яах вэ дээ ер, Ида амар төвшин амьдрах болох нь, харин жаргалтай ч амьдарч юу магад. 

	Гэтэл, тайвшруулж ядан буй эцгийнхээ нүдний харцыг ажихад хэчнээн их шинэ шинэ хүчир хүнд үүрэг түүний мөрөн дээр буй болсон нь Идад илхэн байгаагүй гэх үү дээ. 

	Ида л нүгэл үйлдсэн шүү дээ! Хүн алчихсан шүү дээ. Ида, Ида л гэр бүлийн дэглэмийг зөрчсөн, эцэг эхийнхээ зүрхийг хутгалан шимшрүүлсэн; эцгийнхээ сэтгэл санааны тайван төвшин байдлыг эвдэлсэн, түүнийг буянтай, төгс төгөлдөр эдлэн хөрөнгөнөөс нь ангижруулах нь. Идад сэтгэл нь шаналлаа ч гэсэн мөн энэ талаар Зобел гуай бодож л байгаа бол уу? Эцэг эх хоёрынхоо дэнслэн түгшсэн байдлыг хэрхэн зогоон тайвшруулах юм билээ?

	Жинхэнэ дурлах, хайрлах буюу дурлуулах хайрлуулах гэсэн хүслээсээ болоод, Ида тайлагдашгүй явдлын гинжинд ороогдсоноо, өөрийнхөө хувь заяаны талаар элдэв сэлдвийг эргэцүүлэн, гав ганцаараа суугаад удтал бодон бодон байгаа явдал нь өөрийн нь эрүүл мэнд, биеийн байдал тэр бүхэнд өөдгүй л байж. 

	Энэ аюултай муухай явдал болохоос өмнөх, эцэг эхийн нь харьцаа одоогийн нь байгаа харьцаа хоёрын ялгавар яасан гайхалтай сонин бэ! Одоо бол, хэчнээн их анхаарал халамжтай, хэчнээн их өрөвсөх санаа тавьж байгаа бөгөөд тэр ч байтугай охиныхоо өөрийнх нь болоод хүүхдийнх нь ирээдүйн сайн сайхныг амлан ерөөж байгаа нь цөм итгэгдэх ч үгүй, аймшигтай мэт юуны өмнө санагдах болжээ. 

	Идагийн үйлдсэн нүгэл, шившигт явдлыг үл хайхран, сайн сайхан санаа энэрэнгүйлэх сэтгэл тэгж их гаргаад байгаа энэ хар элэгтэн авхайн огт учир нь үл ойлгогдох гайхалтай... 

	Гэлээ боловч, энх төвшин ариун сайхан байдлыг энд ч гэсэн өөр ертөнц дээр ч гэсэн Ида өөртөө хангаж болох байв уу даа?

	Тэр аюултай муу хэрэг үйлдтэлээ Ида ямар их хатуу хахир зовлон зүдүүрийг эдэллээ дээ! Мөн дараа нь түүний Эдуардын хашхиралт! Түүний үхэл! Гэтэл Ида хэчнээн их дурлаж байлаа! Дурлаж байлаа гэнэ ээ? Одоо ч дурласаар л байна л даа. Харин түүний өөрийн нь муу санаатай гөжүүн зан, болхи бүдүүлэг ааш, хатуу ширүүн харьцаа нь Идагаас Эдуардыг салгачхаж билээ. 

	Гэлээ ч боловч гэлээ ч гэсэн... тэр минь үгүй болчихсон байхад одоо... хүмүүсийн ярилцах нь, үхэхийнхээ өмнөхөн, Эдуард хэлэхдээ эхлээд «Идад мал шиг болтлоо дурлаж билээ», «Ида ч шууд ухаангүй болтлоо дурласан юм», харин хожим, өөрийнхөө ба охины эцэг эхээс болж, энэ охинтой ханилж суухгүй гэж Хауптвангер шийдсэн юм гэнэ... 

	Энэ үгийг нь Ида сонсоод өөрийн эрхгүй уярч билээ. Нээрээ ч Хауптвангер хатуухан сэтгэлтэй байж билээ. Гэтэл тэр минь үхчихсэн шүү дээ. Бас тэгээд Идагийн гарт үхсэн шүү дээ! Ида хонзон санаж түүнийг буудчихсан шүү. Тийм ээ, Ида түүнийг алчихсан. Ээ бурхан минь гэж!

	Хэн нэгэн хүн хашхиран, Эдуардын цамц цулаараа цус болчхоод байсан тэр аймшигтай мөчийг Ида санасаар бодсоор л байгаа шүү дээ. Бурхан минь! Хүүгийнхээ зан төрхийн талаар юу ч мэдэхгүй байна. Идатай сайн байсны нь мэдэхгүй гэцгээн хоёулаа л тангараглан өгүүлнэ. 

	Хүү Хауптвангер бол үлэмж гөжүүн зөрүүд, өөрийнхөө дураар эрт том болчихсон учир юу хийж, яаж явааг нь мэдэхэд маш хэцүү байжээ. Гэхдээ, харин нэг их эвдэрчихсэн ааштай биш байлаа. Зөвхөн гөжүүн мөртөө, хөгжилтэй, ажиллахдаа шаламгай... ийм л цорын ганц хүү нь байж дээ. 

	Одоо өвөл болж уудам цэцэрлэгийн нэгэн буланд орших усан оргилын ус хаагдаад бүр нүцгэрчихсэн өндөр нам хайлааснууд түүнийг зүг бүрээс нь хүрээлжээ.

	Алтан бронзын өнгөтэй, дурсгалын хадан суурин дээр Рейн мөрний алтлаг долгиогоор угаагдан буй, цав цагаан биетэй германы Лорелея гэгч Рейн мөрний дагина, залуу нас, дурлалын тухай сайхан зөгнөлөөр санаашран зогсож байлаа. 

	Энэ дагинын хөлийн нь дэргэд цайвар үстэй, хүч чадал бүхий үнэт хувцас өмссөн германы баатар эр өвдөг дээрээ сөгдөөд, тачаал бүхий шулуун харцаар дагиныг харан гуйн хүссэн байдлаар гараа сарвайлган өргөсөн байлаа. Дагина нь баатар луу өөрийн эрхгүй дурлачихсан харцаа тусган алтлаг хонгор үсийг нь илбэнхэн байлаа. 

	Ээ хөөрхий Эдуард минь! Ээ дээ дурлал минь! Сайхан хавар сан! Идад дахин үүгээр ирж боломгүй байлаа. 

	Гэлээ ч гэсэн Ида, догшин шуурганы ширүүн хүч буурсан 12 дугаар сарын эхээр нөгөөх усан оргилын тэнд орой болгон ирж явахдаа амьдрал нь тийм ч бөглүү харанхуй ертөнцөд байгаа биш мэтээр санагдах ажээ.

	Заримдаа нэг сард ч гэсэн алс тэнгэр дэх шинэхэн сарыг хараад Идад Кинг-Лейкийн цэцэрлэг маань санагдах ажээ. Зүг бүртээ хөвөн яваа завинууд!

	Эдуардтай хоёулхнаа байгаа нь... 

	Тэгээд Ида хойшоо гэдийн зогсоод... яг тэр хадан дээрх дагина шиг болон санаашран бодолхийлнэ. Тэгэхэд тэр минь... тэр минь хөлийг нь дэргэд зогсоно. Тийм дээ ер, тэр маань Идагаа доромжлон, эцсийн эцэст Идаг ухаангүй болгосон, хэчнээн хүний чанаргүй, хатуу үгсийг хэллээ. 

	Гэвч, тэр нэгэн цагт тэр минь дурлаж байсан шиг л энэ баатар өөрийнхөө Лорелед дурлаж, байх шив дээ. Ингээд энэ усан оргилын дэргэд, Ида уужран тайвшрах байраа олдог байжээ. 

	Хүүхдээ төрүүлтэл, төрүүлснээсээ хойш ч ийм л янзын зүйлийг бодолхийлэн тайвширч байдаг байлаа. За дараа нь нийт олны сайшаал талархлаар шагшин шаагигдсан: Чухамдаа энэ бол ёстой жинхэнэ дурлалын явдал байжээ гэсэн шүүхийн шийдвэр урьдчилан гарч, Идаг зөвтгөн тасалжээ. 

	Тэгээд л Ида тэр их сайхан санаа сэтгэлээ тавин энхрийлж байсан гоё сайхан айлаасаа бүрмөсөн явжээ. 

	Хууль цаазын үүднээс бүх хэрэг төгсгөл болж, нэг тийш болсон байхад Идагийн санаа сэтгэлд нэг л... 

	За тэгтэл, Идагийн эцэг нэг их үгүйрч, ядуурчхаагүй, нэг их төгс буянаар ч дутаагүйхэн байж байлаа. Хотын нөгөө талд шинэ байшин шинэ дэлгүүртэй болчхоод охиноо хүлээж ядан байсан гэртээ Ида буцан ирж, шинэ байдалд оржээ. Хүү төрсөнд Ида үлэмжийн ихээр баярлаж билээ. Өөрөө өөрийгөө саатуулан өсөөд л байлаа. Ида ч нэг их бөөцийлөөд байхын хэрэггүй, тийм санаагаар хүү байлаа. 

	Жижиг барааны шинэ дэлгүүрийн нь ойролцоо мөн л хөл ихтэй талбай, киноны газар байлаа. Хаа сайг л байдагтай адил, залуус охид мөн энд өнцөг булангаар зогсолцон, хос хосоороо сугавчлан зугаалцгаах бөгөөд харин Ида бол гэртээ суугаад л хоол унд бэлтгэх, юм оёх, цэвэрлэх зэрэг ажлаар урьдынхаа адилаар байх болжээ. Хойд эх Зобел авгай, урьдах шигээ л догшин ширүүн үл итгэх хэвээр байлаа. 

	Эцсийн дүнд Ида юуны тулд өөрийнхөө амьдралыг үрэгдүүлэн үгүйсгэсэнгүй вэ? Энэ нь ч зөв байлаа. 

	За цаашаа яах вэ? Эцгийнхээ гэрт л мөнх татлаатай дүүжлээстэй байх гэж үү? Тийм дээ, татлаа түтлээ нь гэвэл Зобел гуай, догшин ширүүн ч болов хүүхэд нь дасчихжээ. 

	Амьдрал гэдэг мөн өчүүхэн, мөн ч хөөрхийлөлтэйеэ!

	Тээр тэндэх Кинг-Лейкийн цэцэрлэг бол, Идагийн зүрхэнд мөн ч дурсгалтай газар шүү. Тэр охины сэтгэл дандаа л тэр лүү эргэн бодолхийлнэ. Өнгөрсөн зун ч мөн сайхан жаргалтай байгаа биз дээ! Дахиад бас зун боллоо. Ийм зун ч олон олон болно шүү дээ, магадгүй, хожим хэзээ нэгэн цагт... бяцхан Эрик хүү минь өсөж том болоод... хүүд минь бас нэг дурлалт охин бий болж, хүүг минь нэг их цаашаа гэхгүй тийм охин... аа яалаа гэж, яалаа гэж гагцхүү үүнийг л болохгүй. Яасан ч болдоггүй хэрэг! Ида хүсэхгүй байлаа... Тэгэх ч ёсгүй... 

	За ингэснээ, нэгэн хагас сайн өдөр Ида, төв орж Эрикдээ юм хум худалдаж авмаар байна гэж хэлээд, чухам дээрээ тийшээ ч явсангүй харин, Кинг-Лейкийн цэцэрлэг рүү чиглэн явжээ. 

	Тэнд цөм хуучин хэвээр: Бяцхан завинууд, танил таримал бутархаг модод... мөчрүүдийн чөлөөнд бүрхмэл, хучмал өнцөг булангууд байлаа. Энэ байруудыг Ида мөн ч сайн таньж байв. Тэгэхэд, Ида Хауптвангерийг завиа эрэг рүү нь ойртуулаад ир гэж шаардаж байж билээ, дараа нь ганцаараа гэр лүүгээ явчхаж билээ. 

	Одоо, харин өөрөө энд ирчхээд байдаг. Орчлонт ертөнц үүнийг мэдэхгүй л байгаа даа. Хауптвангер одоо ямар ч завгүй өөр зүйлээр оролдож байгаа шүү дээ. 

	Бүр үдшийн бүрэнхий болчихлоо. Ида гэртээ харих цаг аль хэдийнээ болжээ. Хүү... хүү нь эхээ дуудна байгаа! Хөнгөн зөөлөн салхи салхилан, баруунаа хар толботой улаан ягаан гэгээ сүүмэлзэж байлаа. Бас оддыг! Хоолны цаг болж, цэцэрлэгт бараг хөл татарсан ажээ. Нууран дахь ус намуун төвшин бөгөөд гөлчгөнөн харлана. (Хорвоо ертөнц, орчлон ертөнц яагаад ч ойлгохгүй биз дээ!) Эдуард одоо хаана байна? Бид хоёр уулзах бол уу? Идаг хараад баярлах бол уу тэр? Бүх зүйлээ яривал, тэр уучлах бол уу! Ида түүнийг олох бол уу? Энэ ертөнц бол хашхичаа, орилоо, энэрэх хайхрамжгүй, өрөвсөх сэтгэлгүй, бас тэгээд юмыг маш бага мэдэж байна даа!

	Ганцхан жилийн өмнө тэр хоёрын завь хөндлөн гулд хөвөн хальж байсан тэр байранд Ида нам гүм үдшийн сүүдрийн дунд хүрч очжээ. 

	Ида алгуухнаар ус руу, эхлээд өвдгөө хүртэл... дараа нь бүслэхээ хүртэл... дараа нь цээжээ хүртэл... дараа нь зөөлхөн энхрийлсэн чийглэг нь уруулыг нь хүртэл туллаа, бүр дээшлээд л... тэгснээ, эцэст нь зориг шийд төгөлдөр, зориуд бодож боловсруулснаараа, ганц ч дуугаралгүй ганц ч хахаж цацалгүй усан доогуур далд орчихлоо. 

	Орчлонт ертөнц үүнийг ойлгож болшгүй билээ. Амьдралын урсгал үлэмжхэн чармайлттайяа даа. Өчнөөн төчнөөн сайхан ч зүйл, саар муу саад тотгорын ч зүйлс хажуугаар нь... дэргэдүүр нь... үл ойлгогдож, үл ажиглагдам бялхам дүүрэн үерийн усаар урсан алга болно. 

	Ингээд харин Идагийн бие олдож («Хауптвангерийг алсан залуу охин Ида Зобел амиа хорлон үхжээ») үлэмж том бөгөөд хашхирангуй гарчигтайгаар бичигдэж билээ. 

	За дараа нь... дараа нь... мартагдчихсан байлаа.

	 

	

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

